УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ ЧУУЛГАНЫ
4 ДҮГЭЭР САРЫН 12-НЫ ӨДӨР /ПҮРЭВ ГАРАГ/-ИЙН НЭГДСЭН
ХУРАЛДААНЫ ТЭМДЭГЛЭЛИЙН ТОВЬЁГ 

	Дэлгэрэнгүй тэмдэглэл

	1.Үндсэн хуулийн цэцийн 2018 оны 02 дугаар дүгнэлтийг хүлээн зөвшөөрсөнтэй холбогдуулан Иргэний хэрэг шүүхэд хянан шийдвэрлэх тухай хуульд өөрчлөлт оруулах тухай хуулийн төсөл 
	7-15

	
	2. Монгол  Улсын Засгийн газар, Бүгд Найрамдах Хятад Ард Улсын Засгийн газар, Оросын Холбооны Улсын Засгийн газар хооронд байгуулсан Азийн авто замын сүлжээгээр олон улсын авто замын тээвэрлэлт гүйцэтгэх тухай хэлэлцээр соёрхон батлах тухай хуулийн төсөл

	3.Улсын нисэхийн тухай хуульд нэмэлт, өөрчлөлт оруулах тухай хуулийн төсөл /анхны хэлэлцүүлэг/

Улсын Их Хурлын 2018 оны хаврын ээлжит чуулганы
4 дүгээр сарын 12-ны өдөр /Пүрэв гараг/-ийн чуулганы
нэгдсэн хуралдааны гар тэмдэглэл
 
            Улсын Их Хурлын дарга М.Энхболд ирц, хэлэлцэх асуудлын дарааллыг танилцуулж, хуралдааныг даргалав.
 
            Хуралдаанд ирвэл зохих 76 гишүүнээс 40 гишүүн ирж, 52.6 хувийн ирцтэйгээр хуралдаан 10 цаг 10 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.
 
            Чөлөөтэй: Н.Амарзаяа, Ж.Бат-Эрдэнэ, Б.Батзориг, С.Бямбацогт, Б.Дэлгэрсайхан, Х.Нямбаатар, Л.Оюун-Эрдэнэ, Д.Оюунхорол, Я.Санжмятав, Д.Сарангэрэл, Я.Содбаатар, Д.Сумъяабазар, Д.Тэрбишдагва, Ч.Хүрэлбаатар, Ц.Цогзолмаа, Д.Цогтбаатар, Н.Цэрэнбат, Б.Энх-Амгалан, Л.Энхболд, Ө.Энхтүвшин;

Эмнэлгийн чөлөөтэй: С.Батболд, Г.Мөнхцэцэг;
Тасалсан: Л.Болд, Н.Номтойбаяр, А.Сүхбат, С.Эрдэнэ;

Хоцорсон: Д.Гантулга -10 минут, Б.Жавхлан -56 минут, Ж.Мөнхбат –22 минут, Д.Мурат -18 минут, З.Нарантуяа -13 минут, О.Содбилэг -30 минут, Ж.Эрдэнэбат -56 минут. 

Хэлэлцэх асуудалтай холбогдуулж Улсын Их Хурлын гишүүн Т.Аюурсайхан үг хэлэв.
 

Улсын Их Хурлын дарга М.Энхболд 4 дүгээр сарын 12-нд төрсөн өдөр нь  тохиож байгаа Улсын Их Хурлын гишүүн Батсүхийн Наранхүүд Улсын Их Хурлын гишүүдийн нэрийн өмнөөс баяр хүргэж, эрүүл энх, аз жаргал, сайн сайхныг хүсэн ерөөв.

Нэг. Үндсэн хуулийн цэцийн 2018 оны 02 дугаар дүгнэлтийг хүлээн зөвшөөрсөнтэй холбогдуулан Иргэний хэрэг шүүхэд хянан шийдвэрлэх тухай хуульд өөрчлөлт оруулах тухай хуулийн төсөл 

Хэлэлцэж буй асуудалтай холбогдуулан Шүүхийн шийдвэр гүйцэтгэх ерөнхий газрын дарга, генерал Ц.Амгаланбаяр, Хууль зүй, дотоод хэргийн яамны Хууль зүйн бодлогын газрын дарга П.Сайнзориг нар оролцов.
 
            Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Хонгорзул нар байлцав. 
 
            Төслийг хэлэлцүүлэгт бэлтгэсэн талаар Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Н.Учрал танилцуулав.
 
            Байнгын хорооны санал, дүгнэлттэй холбогдуулан Улсын Их Хурлын гишүүн М.Билэгт, Ж.Батзандан нарын тавьсан асуултад Шүүхийн шийдвэр гүйцэтгэх ерөнхий газрын дарга, генерал Ц.Амгаланбаяр, Хууль зүй, дотоод хэргийн яамны Хууль зүйн бодлогын газрын дарга П.Сайнзориг нар хариулж, тайлбар хийв. 
 
            Улсын Их Хурлын гишүүн Ц.Мөнх-Оргил үг хэлэв. 

М.Энхболд: Байнгын хорооны саналаар Иргэний хэрэг шүүхэд хянан шийдвэрлэх тухай хуульд өөрчлөлт оруулах тухай хуулийн төслийг баталъя гэсэн санал хураалт явуулъя. 
  
Зөвшөөрсөн

37
           Татгалзсан

10
           Бүгд


47
           78.7 хувийн саналаар хууль батлагдлаа.

Улсын Их Хурлын дарга М.Энхболд Иргэний хэрэг шүүхэд хянан шийдвэрлэх тухай хуульд өөрчлөлт оруулах тухай хуулийн эцсийн найруулгыг уншиж танилцуулав. 

Улсын Их Хурлын гишүүн Н.Учрал үг хэлэв. 

Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд хуулийн эцсийн найруулгатай танилцлаа. /10:35/

Уг асуудлыг 10 цаг 38 минутад хэлэлцэж дуусав. 
 

Хоёр. Монгол Улсын Засгийн газар, Бүгд Найрамдах Хятад Ард Улсын Засгийн газар, Оросын Холбооны Улсын Засгийн газар хооронд байгуулсан Азийн авто замын сүлжээгээр олон улсын авто замын тээвэрлэлт гүйцэтгэх тухай хэлэлцээр соёрхон батлах тухай хуулийн төсөл

Хэлэлцэж буй асуудалтай холбогдуулан Зам, тээврийн хөгжлийн дэд сайд Б.Цогтгэрэл, Зам, тээврийн хөгжлийн яамны Авто тээврийн бодлогын хэрэгжилтийг зохицуулах газрын дарга С.Батболд,  мөн яамны Авто тээвэр зохицуулалтын хэлтсийн дарга Г.Гантулга, Авто замын ашиглалт, засварын хэлтсийн дарга Х.Оргил-Эрдэнэ нар оролцов. 
 

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Б.Түвшинтөгс, референт Б.Гандиймаа нар байлцав. 

Хууль санаачлагчийн илтгэлийг Батлан хамгаалахын сайд Н.Энхболд, Аюулгүй байдал, гадаад бодлогын байнгын хорооноос гаргасан санал, дүгнэлтийг Улсын Их Хурлын гишүүн А.Ундраа нар танилцуулав.

Хууль санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Ж.Ганбаатар, Ж.Батзандан, Л.Элдэв-Очир, Л.Энх-Амгалан нарын тавьсан асуултад Зам, тээврийн хөгжлийн дэд сайд Б.Цогтгэрэл, Авто тээврийн бодлогын хэрэгжилтийг зохицуулах газрын дарга С.Батболд нар хариулж, тайлбар хийв.
 

М.Энхболд: Монгол  Улсын Засгийн газар, Бүгд Найрамдах Хятад Ард Улсын Засгийн газар, Оросын Холбооны Улсын Засгийн газар хооронд байгуулсан Азийн авто замын сүлжээгээр олон улсын авто замын тээвэрлэлт гүйцэтгэх тухай хэлэлцээр соёрхон батлах тухай хуулийн төслийг баталъя гэсэн санал хураалт явуулъя.
            Зөвшөөрсөн:           32
            Татгалзсан:             16
            Бүгд:                        48
            66.7 хувийн саналаар хууль батлагдлаа.
 

Улсын Их Хурлын дарга М.Энхболд Монгол Улсын Засгийн газар, Бүгд Найрамдах Хятад Ард Улсын Засгийн газар, Оросын Холбооны Улсын Засгийн газар хооронд байгуулсан Азийн авто замын сүлжээгээр олон улсын авто замын тээвэрлэлт гүйцэтгэх тухай хэлэлцээр соёрхон батлах тухай хуулийн эцсийн найруулгыг танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд хуулийн эцсийн найруулгатай танилцлаа. /11:13/
 
            Уг асуудлыг 11 цаг 13 минутад хэлэлцэж дуусав.

Гурав. Улсын нисэхийн тухай хуульд нэмэлт, өөрчлөлт оруулах тухай хуулийн төсөл /анхны хэлэлцүүлэг/

Хэлэлцэж буй асуудалтай холбогдуулан Батлан хамгаалахын сайд Н.Энхболд, Батлан хамгаалахын дэд сайд Т.Дуламдорж, Батлан хамгаалахын яамны Стратегийн бодлого төлөвлөлтийн газрын Хуулийн хэлтсийн дарга Г.Энхболд, Зэвсэгт хүчний Агаарын цэргийн командлалын штабын дарга Б.Батбаяр, мөн штабын Улсын нисэхийн хэлтсийн дарга Г.Бат-Орших нар оролцов.
 

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, референт Б.Гандиймаа, Д.Түвшинбилэг нар байлцав. 
 

Төслийг анхны хэлэлцүүлэгт бэлтгэсэн талаар Аюулгүй байдал, гадаад бодлогын байнгын хорооноос гаргасан санал, дүгнэлтийг Улсын Их Хурлын гишүүн А.Ундраа танилцуулав.

Аюулгүй байдал, гадаад бодлогын байнгын хорооны дэмжсэн зарчмын зөрүүтэй саналын томьёоллоор санал хураалт явуулав. 
        М.Энхболд: 1.Улсын Их Хурлын гишүүн О.Содбилэгийн гаргасан, Төслийн 1 дүгээр зүйлийн 1 дэх хэсэг буюу 5 дугаар зүйлийн 5.1.4 дэх заалтын “шалгах ерөнхий шинжээчийг томилох, дүрмийг батлах;” гэснийг “шинжлэн шалгах ерөнхий шинжээчийг томилох, улсын нисэхийн нислэг-техникийн шинжлэн шалгах комиссын дүрмийг батлах;” гэж өөрчлөх саналыг дэмжье гэсэн санал хураалт явуулъя. 

Зөвшөөрсөн:  
26
 
Татгалзсан: 

23
 
Бүгд:


49
 
53.1 хувийн саналаар дэмжигдлээ.

2. Улсын Их Хурлын гишүүн О.Содбилэгийн гаргасан, Төслийн 1 дүгээр зүйлийн 2 дахь хэсэг буюу 11 дүгээр зүйлийн 11.3 дахь хэсгийн “10.1.1 дэх заалтаас бусад” гэснийг “10.1.5, 10.1.6-д заасан” гэж өөрчлөх саналыг дэмжье гэсэн санал хураалт явуулъя. 

Зөвшөөрсөн:  
31
 
Татгалзсан: 

18
 
Бүгд:


49
 
63.3 хувийн саналаар дэмжигдлээ.

3. Улсын Их Хурлын гишүүн О.Содбилэгийн гаргасан, Төслийн 2 дугаар зүйлийн 1 дэх хэсэг буюу 7 дугаар зүйлийн 7.1.2 дахь заалтын “улсын” гэснийг “байлдааны агаарын хөлгөөс бусад улсын” гэж өөрчлөх саналыг дэмжье гэсэн санал хураалт явуулъя. 

Зөвшөөрсөн:  
30
 
Татгалзсан: 

19
 
Бүгд:


49
 
61.2 хувийн саналаар дэмжигдлээ.

4. Улсын Их Хурлын гишүүн А.Ундраагийн гаргасан, Төслийн 2 дугаар зүйлийн 2 дахь хэсэг буюу 10 дугаар зүйлийн 10.1.4 дэх заалт, 10.5 дахь хэсгийн “төлбөрт” гэснийг “арилжааны” гэж тус тус өөрчлөх саналыг дэмжье гэсэн санал хураалт явуулъя. 

Зөвшөөрсөн:  
37
 
Татгалзсан: 

12
 
Бүгд:


49
 
75.5 хувийн саналаар дэмжигдлээ.

 5.Улсын Их Хурлын гишүүн А.Ундраагийн гаргасан, Төслийн 2 дугаар зүйлийн 2 дахь хэсэг буюу 10 дугаар зүйлийн 10.7 дахь хэсгийн “засвар, үйлчилгээний дараах шалгалтын” гэснийг “засвар, техникийн үйлчилгээ, шинээр тоног төхөөрөмж суурилуулсны дараа хийх” гэж өөрчлөх саналыг дэмжье гэсэн санал хураалт явуулъя. 

Зөвшөөрсөн:  
36
 
Татгалзсан: 

13
 
Бүгд:


49
 
73.5 хувийн саналаар дэмжигдлээ.

6. Улсын Их Хурлын гишүүн Н.Оюундарийн гаргасан, Төслийн 2 дугаар зүйлийн 4 дэх хэсэг буюу 18 дугаар зүйлийн 18.1 дэх хэсгийн “шалгах” гэсний өмнө “шинжлэн” гэж нэмэх саналыг дэмжье гэсэн санал хураалт явуулъя. 

Зөвшөөрсөн:  
34
 
Татгалзсан: 

15
 
Бүгд:


49
 
69.4 хувийн саналаар дэмжигдлээ.

7. Улсын Их Хурлын гишүүн А.Ундраагийн гаргасан, Төслийн 2 дугаар зүйлийн 2 дахь хэсэг буюу 10 дугаар зүйлийн 10.4 дэх хэсгийн “байгалийн гамшиг, хүн, мал, амьтны гоц халдварт болон ургамлын өвчинтэй” гэснийг “гамшиг, аюулт үзэгдэлтэй” гэж өөрчлөх саналыг дэмжье гэсэн санал хураалт явуулъя. 

Зөвшөөрсөн:  
30
 
Татгалзсан: 

19
 
Бүгд:


49
 
61.2 хувийн саналаар дэмжигдлээ.

8. Улсын Их Хурлын гишүүн Н.Оюундарийн гаргасан, Төслийн 4 дүгээр зүйлийг бүхэлд нь хасах саналыг дэмжье гэсэн санал хураалт явуулъя. 

Зөвшөөрсөн:  
32
 
Татгалзсан: 

17
 
Бүгд:


49
 
65.3 хувийн саналаар дэмжигдлээ.

Улсын нисэхийн тухай хуульд нэмэлт, өөрчлөлт оруулах тухай хуулийн төслийг эцсийн хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлэв. 
            Уг асуудлыг 11 цаг 22 минутад хэлэлцэж дуусав.
 

 Бусад:  Улсын Их Хурлын гишүүн Б.Саранчимэгийн урилгаар Баянзүрх дүүргийн Нийгмийн ардчиллын Монголын эмэгтэйчүүдийн холбооны гишүүд /10:21 цагт/, Хууль сахиулахын удирдлагын академийн магистрантурт суралцаж байгаа оюутнууд /10:53 цагт/, Улсын Их Хурлын гишүүн Н.Оюундарийн урилгаар Сэлэнгэ аймгийн Сүхбаатар сумын иргэдийн төлөөлөл /11:04 цагт/ Төрийн ордон,  Улсын Их Хурлын чуулганы үйл ажиллагаатай танилцав. 
            Чуулганы нэгдсэн хуралдааны зохион байгуулалтыг Улсын Их Хурлын Тамгын газрын Хуралдаан зохион байгуулах хэлтсийн дарга З.Нямцогт, мөн хэлтсийн шинжээч Б.Баярсайхан, Р.Дэлгэрмаа нар хариуцан ажиллав.
            Өнөөдрийн чуулганы нэгдсэн хуралдаан 1 цаг 11 минут үргэлжилж, 76 гишүүнээс 50 гишүүн ирж, 65.8 хувийн ирцтэйгээр 11 цаг 22 минутад өндөрлөв.
            Тэмдэглэлтэй танилцсан:
            ТАМГЫН ГАЗРЫН ЕРӨНХИЙ
            НАРИЙН БИЧГИЙН ДАРГА



Ц.ЦОЛМОН
 
 
            Тэмдэглэл хөтөлсөн:
            ПРОТОКОЛЫН АЛБАНЫ 
            ШИНЖЭЭЧ






Д.ЦЭНДСҮРЭН
 
 
 
  
УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ ЧУУЛГАНЫ 
4 ДҮГЭЭР САРЫН 12-НЫ ӨДӨР /ПҮРЭВ ГАРАГ/-ИЙН НЭГДСЭН 
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

М.Энхболд: Улсын Их Хурлын чуулганы хуралдааны ажиллагаа нээснийг мэдэгдэж байна. 

Өнөөдрийн чуулганы хуралдаанаар хэлэлцэх З асуудал байна. Нэгдүгээрт, Иргэний хэрэг шүүхэд хянан шийдвэрлэх тухай хуульд өөрчлөлт оруулах тухай хуулийн төсөл. Энэ Үндсэн хуулийн цэцийн 2018 оны  02 дугаар дүгнэлтийг хүлээн зөвшөөрсөнтэй холбогдуулан оруулж ирж байгаа ийм хуулийн төсөл байгаа. Хоёрдугаарт, Монгол  Улсын Засгийн газар, Бүгд Найрамдах Хятад Ард Улсын Засгийн газар, Оросын Холбооны Улсын Засгийн газар хооронд байгуулсан Азийн авто замын сүлжээгээр олон улсын авто замын тээвэрлэлт гүйцэтгэх тухай хэлэлцээр соёрхон батлах тухай хуулийн төсөл, Гуравдугаарт, Улсын нисэхийн тухай хуульд нэмэлт, өөрчлөлт оруулах тухай хуулийн төсөл гэсэн ийм асуудлууд байна.

Хэлэлцэх асуудлаа батлах уу? Хэлэлцэх асуудалтай холбогдуулан Аюурсайхан гишүүн үг хэлье.

Т.Аюурсайхан: Хэлэлцэх асуудлын товыг Байнгын хороо, дэд хороо, түр хороо, ажлын хэсгүүдийн тов хэлэлцэх асуудалтай нь хамт энэ Зөвлөлийн саналыг үндэслэж Улсын Их Хурлын дарга тогтооно гэсэн хуультай. Улсын Их Хурлын чуулганы хуралдааны дэгийн тухай хуулийн 4.4-т маш тодорхой зохицуулсан байгаа. Тэгээд үүнийгээ энэ зөвлөлийн хурлаараа шийдээд олон нийтэд зарладаг, гишүүдэд зарладаг. Энэ зохицуулалтаас гадна бас өөрөөр зохицуулалт явагдаад байна. Байнгын хорооны дарга нь дур мэдээд хуулиар зохицуулагдаж, шийдэгдсэн асуудлыг өөрчлөөд байх юм. Уг нь бид нар тэр хуралдаанаа харж байгаад, хуваариа харж байгаад арга хэмжээ уулзалтууд, энэ сонгогчидтойгоо зөндөө ажилладаг. Үүнийгээ тогтоодог байтал дур мэдээд үүнийгээ өөрчлөөд байх юм. Улсын Их Хурлын гишүүдийн хариуцлагын асуудлыг та хөндсөнтэй миний хувьд санал нэг байгаа. Ер нь бас сонгогчиддоо төлөөлөөд хариуцлагатай, ёс зүйтэй, Улсын Их Хурлынхаа хуулиар хүлээсэн ажилдаа ухамсартай, болж өгвөл чуулганы хуралдааныг нээх болгонд энэ өргөсөн тангаргийг нь дахиж уншуулж баймаар байгаа юм. Эх орныхоо төлөө, ард түмнийхээ төлөө, хуулийн дагуу ажил үүргээ явуулна гэдэг тангаргийг нь байнга уншуулж, сануулж баймаар байгаа юм. Ингээд хариуцлагатай оролцох гэхээр дарга нар өөрсдөө бас хариуцлагатай баймаар байгаа юм. Тэгээд энэ чинь бид нарын хуралдаандаа сонгогчдоо төлөөлж оролцох эрхэд халдаад байна шүү дээ, ойлгомжтой байдал үүсгээд. Тэгвэл энэ даргын зөвлөлөөр шийдсэн асуудлаа тухайн 7 хоногт хуралдаж магадгүй, эсхүл өөрчлөгдөх ийм асуудал үүсэж болзошгүй гэдгийгээ жич тэмдэглэж баймаар байгаа юм. 

Хуралдаан даргалагч Байнгын хорооны дарга бас хурлын товыг тогтоох 10.1-ээр эрх нь зохицуулагдсан байгаа. Гэвч энэ эрхээ даргын зөвлөлийн хурал дээрээ өөрөө болон эзгүй хоорондоо энэ төлөөлж байгаа хүнээрээ дамжуулж, товынхоо саналыг хэлж тэр эрхээ эдэлдэг. 4.4 бол нарийвчилсан зохицуулалттай. Тухайн 7 хоногт нэгдсэн, Байнгын, түр хороо, ажлын хэсгийн хуралдаанаар энэ хэлэлцэх, зөвхөн товыг биш ямар асуудлыг хэлэлцэх вэ гэдгийг хүртэл зөвлөлийн санал гаргаж, үүнийг нь Улсын Их Хурал тогтооно гэдэг таны бүрэн эрх байдаг. 

Тэгээд үүнийг Аюулгүй байдал, гадаад бодлогын байнгын хороон дээр энэ 7 хоногийн Лхагва гарагт 15 цагаас шийдэгдсэн, зарлагдсан байсан асуудлыг өөрчилсөн асуудал үүсээд байх юмаа. Цаашдаа ийм асуудал үүсэх юм уу? Яагаад ийм нөхцөл байдал үүссэн юм? Орон нутаг уруу Байнгын хорооны гишүүдийг яамдаас авч явж болно л доо. Тэгэхдээ түүнд нь хүндэтгэлтэй хандаад, түүнийгээ урьдчилж даргын зөвлөл дээр танилцуулж ярих хэрэгтэй шүү дээ, ийм арга хэмжээ зохион байгуулахыг нь зөрүүлье. Эсхүл нэгэнтээ даргын зөвлөл дээр шийдчихсэн юм бол зөрүүлж хийж болно шүү дээ. Яагаад заавал энэ хуулийг зөрчиж ингэж асуудлыг явуулж байдаг юм бэ? 

Тийм учраас энэ асуудал дээр та онцгой анхаарал хандуулаад, энэ чинь даргын зөвлөл дээрээ ярьдаг биз дээ. Тэгэхгүй бол энэ чинь хүндрэл учруулж байна, тодорхойгүй байдал үүсгэж байна, эмх замбараагүй байна шүү дээ. Тэгээд  хэлэлцэх асуудлын талаар ийм саналыг тавимаар байна.

М.Энхболд: Баасан гарагийн үдээс хойш, дараагийн 7 хоногийн Улсын Их Хурлын нэгдсэн болон Байнгын хороодын хуралдаа, ажлын хэсгүүдийн хуралдааны цагийн хуваарь, хуралдах өдөр, өрөөнийхөө дугаартай гараад, тэгээд Их Хурлын энэ сайтад тавигдаж байгаа. Энэ хуваарийн дагуу л ажил явагдах ёстой. Хэрэв зайлшгүй ямар нэгэн ажлын шаардлагаар өөрчлөлт гарах, урагш, хойш нь болгох ийм шаардлага гарах юм бол түүнийг Тамгын газарт, Их Хурлын удирдлагад бас мэдэгдэж, дуулгаж байж хөдөлгөж байх ёстой. Хэрвээ өнгөрсөн 7  хоногийн Лхагва гарагийн,  миний санаж байгаагаар бол Лхагва гарагийн 14 цагт Аюулгүй байдал, гадаад бодлогын байнгын хороо “А” зааланд хуралдахаар хуваарьтай байсан санагдаж байна. Тэр нь хэрвээ өөрчлөгдөх юм бол ямар учир шалтгаанаар өөрчилсөн юм, хэн зөвшөөрсөн юм, түүнийгээ та нар эргэж надад танилцуулаарай.

Ингээд хэлэлцэх асуудалдаа оръё.

Үндсэн хуулийн цэцийн 2018 оны 02 дугаар дүгнэлтийг хүлээн зөвшөөрсөнтэй холбогдуулан Иргэний хэрэг шүүхэд хянан шийдвэрлэх тухай хуульд өөрчлөлт оруулах тухай хуулийн төслийг хэлэлцэж эхэлье.

Хууль зүйн байнгын хорооны санал, дүгнэлт гарсан байгаа. Энэ санал, дүгнэлтийг Улсын Их Хурлын гишүүн Учрал танилцуулна. Учрал гишүүнийг индэрт урьж байна.

Н.Учрал: Улсын Их Хурлын дарга, эрхэм гишүүд ээ, 

Иргэний хэрэг шүүхэд хянан шийдвэрлэх тухай хуулийн 67 дугаар зүйлийн 67.1.5 дахь заалт, 118 дугаар зүйлийн 118.5 дахь хэсгийн зарим заалт Үндсэн хуулийн холбогдох заалтыг зөрчсөн эсэх маргааныг хянан шийдвэрлэх тухай Үндсэн хуулийн цэцийн 2018 оны 02 дугаар дүгнэлтийг Улсын Их Хурал хүлээн зөвшөөрсөнтэй холбогдуулан Хууль зүйн байнгын хороо Монгол Улсын Их Хурлын чуулганы хуралдааны дэгийн тухай хуулийн 32 дугаар зүйлийн 32.3.5 дахь заалтад заасны дагуу Иргэний хэрэг шүүхэд хянан шийдвэрлэсэн тухай хуульд өөрчлөлт оруулах тухай хуулийн төслийг боловсруулж, 2018 оны 04 дүгээр сарын 10-ны өдрийн хуралдаанаараа хэлэлцлээ.

Иргэний хэрэг шүүхэд хянан шийдвэрлэх тухай хуулийн 67 дугаар зүйлийн 67.1.5 дахь заалтад нэхэмжлэлийг хүлээн авсан шүүгч хариуцагчийн хөрөнгө, орлого, эд хөрөнгийн эрхийн талаар холбогдох байгууллагаас тодорхойлолт, лавлагаа авна гэж заасан нь Үндсэн хуулийн холбогдох заалтыг зөрчсөн байна гэж үзсэн Үндсэн хуулийн цэцийн дүгнэлттэй нийцүүлэх үүднээс уг заалтыг хүчингүй болгох, мөн 118 дугаар зүйлийн 118.5 дахь хэсгийн “67.1.5” дахь заалтыг эшлэснийг  хасах өөрчлөлтийг тусгасан хуулийн төслийг боловсруулсан болно.

Байнгын хорооны хуралдаанд оролцсон гишүүдийн олонхи нь Иргэний хэрэг шүүхэд хянан шийдвэрлэх тухай хуульд өөрчлөлт оруулах тухай хуулийн төслийг Улсын Их Хурлын чуулганы нэгдсэн хуралдаанд танилцуулж, батлуулах нь зүйтэй гэж үзсэн болно.

Улсын Их Хурлын эрхэм гишүүд ээ, 

Иргэний хэрэг шүүхэд хянан шийдвэрлэх тухай хуульд өөрчлөлт оруулах тухай хуулийн төслийг хэлэлцэн, баталж өгөхийг Та бүхнээс хүсье.

Анхаарал тавьсанд баярлалаа.

М.Энхболд: Учрал гишүүнд баярлалаа. Байнгын хорооны санал, дүгнэлттэй холбогдуулаад асуулт асууж, үг хэлэх гишүүн байна уу? Хамтдаа. Билэгт гишүүнээр тасаллаа. Мөнх-Оргил гишүүн асуулт асууж, үг хэлье. 

Ажлын хэсгийг танилцуулъя. Хэлэлцэж байгаа асуудалтай холбогдуулаад Шүүхийн шийдвэр гүйцэтгэх ерөнхий газрын дарга, генерал Ц.Амгаланбаяр, Хууль зүй, дотоод хэргийн яамны Хууль зүйн бодлогын газрын дарга П.Сайнзориг нарын ажлын хэсэг хүрэлцэж ирсэн байна.

Мөнх-Оргил гишүүн асуулт асууж, үг хэлнэ. Билэгт гишүүний дор Батзандан гишүүний нэрийг нэмчих.

Ц.Мөнх-Оргил: Баярлалаа. Асуулт байхгүй, санал хэлэх гэсэн юмаа Их Хурлын дарга аа. Энэ Байнгын хорооны дүгнэлттэй санал нэг байгаа, дэмжиж байгаа. Үүнтэй холбогдуулаад ийм юм бодогдоод байх юм. Улсын Их Хурлаас баталж гаргаж байгаа хууль тогтоолууд энэ Үндсэн хуульд нийцэж байна уу, үгүй юу гэдгийг хянаж, шалгаж зохицуулж байдаг 2 арга байгаа л даа. Нэг нь батлагдсаных нь дараа манайх шиг Үндсэн хуулийн цэцээрээ оруулдаг. Нөгөө дэх нь урьдчилаад Улсын Их Хурал нь, парламент нь өөрөө өөрийнхөө тусгай байгууллагаараа, бүтцийн нэгжээрээ дамжуулаад  бидний энэ гаргах гэж байгаа хууль тогтоомж Үндсэн хуульд нийцэж байна уу, үгүй юу гэдгийг хянаж, шалгачихдаг. Тэгээд хууль, тогтоолоо батлаад явдаг ийм зохицуулалт байгаа. Тэр нь хэрвээ Үндсэн хууль зөрчиж байна гэж иргэд, аж ахуйн нэгж байгууллагууд үзэх юм бол шүүхээрээ ороод зохицуулагдаад явдаг.

Тэгэхээр манай нөхцөлд энэ олон жил Их Хурлаар гарч байгаа хууль тогтоомж  нэлээд Үндсэн хуулийн цэцийн босгыг давахгүй унаад байгаа учраас Хууль зүйн байнгын хорооныхоо бүтцэд Үндсэн хуулийн дэд хороо ч гэдэг юм уу? Нэг  тийм дэд хороо, бүтцийн байгууллага байгуулж, бидний энэ гаргаж байгаа хууль тогтоомжууд Үндсэн хуультайгаа нийцэж байна уу, үгүй юу гэдгийг шалгуулж байдаг ийм бүтэц байгуулах саналтай байна. Энэ Улсын Их Хурлын тухай хууль, Дэгийн тухай хуульд өөрчлөлт оруулаад, тэгээд Их Хурлаар орж, гарч байгаа бүх хууль, тогтоомжууд тэр Байнгын хорооныхоо бүрэлдэхүүнд байгаа дэд хороогоороо ороод, дүгнэлт гаргуулаад явж байдаг ийм тогтолцоо уруу орвол яасан юм бэ? Тэгэхгүй бол бусад орнуудад бол энэ Хууль зүйн байнгын хорооноосоо тусдаа Үндсэн хуулийн хороо  Үндсэн хуульдаа нийцэж байна уу, үгүй юу гэдгийг шалгадаг тусдаа дэд хороо биш тусдаа хороодууд байгаа юм. Манай нөхцөлд тусдаа хороо хэрэггүй, дэд хороо байхад хангалттай юм болов уу гэсэн ийм бодолтой байх юм. Үүнийг судалж, батлуулах саналтай байна, Их Хурлын дарга аа.

М.Энхболд: Мөнх-Оргил гишүүн үг хэллээ. Билэгт гишүүн.

М.Билэгт: Эрхэм гишүүдийнхээ амрыг эрье. Иргэний хэрэг шүүхэд хянаж шийдвэрлэх тухай хуульд өөрчлөлт оруулж байгаатай холбогдуулаад уг нь би Нямдорж сайдаас асуумаар байсан чинь гараад явчихлаа. Одоо хэн хариулах юм бол доо.

М.Энхболд: Байнгын хороо

М.Билэгт: Ер нь  Монгол Улсад нийгмийн эмх замбараагүй байдал өнөөдөр бий болсон байгаа нь сүүлийн 27 жилд энэ хууль, шүүхийн байгууллагын шударга биш байдалтай яах аргагүй холбоотой. Хэрэв шүүхийн байгууллагыг, шүүгч нарыг шударга болгоогүй цагт тэд  нарын ажлын үнэлэмжийг зөв болгоогүй цагт энэ Монгол Улсад хариуцлага тогтоох тухай, шударга ёс тогтоох тухай яриад ч нэмэргүй гэж яриад байгаа Нямбаатар гишүүний хэлж байгаатай би санал нэг байгаа. Өмнө нь ч гэсэн өмнөх нэг жилийн хугацаанд би энэ талаар хэлж байсан. 

Шүүгч нарын эрх зүйн байдлын тухай хуулин дээр сүүлийн 4 жилд ямар өөрчлөлт орсон бэ гэхээр, шүүгч нарыг хариуцагч, нэхэмжлэгч талуудтай уулзаж болохгүй ээ. Энэ бол үгсэн хуйвалдах алдаа гарна гэсэн  байдлаас үүнийг өөрчилсөн. Үүнээс болоод ямар болсон бэ гэхээр, нэхэмжлэгч, хариуцагч тал шүүгчтэй тодорхой хугацаанд уулзаж, юмаа тайлбарлах боломжгүй болгочихсон. Үүнээс үүсээд шүүгч нартай давж уулздаг, харьцдаг, тэгээд тэндээсээ төлбөр авдаг ийм бүлэглэлийг бий болгосон юмаа гэдгийг хэлмээр байна. Тийм учраас энэ Шүүгч нарын эрх зүйн байдлын тухай хууль энэ болгон дээр яаралтай өөрчлөлт оруулах талаар анхаарч үзээч гэдгийг хэлмээр байна. Энд Хууль зүйн яамнаас тодорхой зарим нэг хариултыг өгөөч гэж хэлмээр байна.

Үнэхээр ард түмний хүсээд байгаа юм өнөөдөр энэ бухимдах хэмжээнд хүрсэн байгаа юм нь юу вэ гэхээр, төрийн шударга байдлыг, хариуцлага тооцдог байдлыг зөв болгож тогтоож өгөөч ээ л гэж хүсэж байгаа юм, ард түмэн илүү юм хүсэхгүй байгаа. Гэтэл шүүх өнөөдөр, шүүгч нар иргэдийн амь амьдралыг шийддэг юм гээд хамгийн өндөр цалинтай, тангараг өргөсөн төрийн албан хаагчид байгаа. Тэгсэн мөртлөө хамгийн шударга биш, хамгийн тэнд авлига бугшсан ийм л орчин бий болоод байгаа шүү гэдгийг хэлмээр байна. Тэгээд энэ дээр Хууль зүйн яам цаашид ямар бодолтой байна вэ? Энэ талаар тодорхой хууль зүйн орчныг сайжруулах юмыг оруулж ирэхээр байгаа юу гэдгийг Хууль зүйн яамнаас асуумаар байна.

М.Энхболд:  81 дүгээр микрофон, Сайнзориг дарга хариулъя.

П.Сайнзориг: Сайн байцгаана уу? Билэгт гишүүний асуултад хариулъя. Таны асуусан асуулттай холбоотойгоор Хууль тогтоомжийг  2020 он хүртэл боловсронгуй болгох үндсэн чиглэлд заасны дагуу түүнчлэн Засгийн газрын үйл ажиллагааны хөтөлбөрт бас энэ чиглэлээр тодорхой эрх зүйн орчныг боловсронгуй болгоно гэж заасан хүрээндээ Хууль зүй, дотоод хэргийн яаман дээр ажлын хэсэг гараад Шүүхийн захиргааны тухай хуулийн шинэчилсэн найруулга, Шүүгчийн эрх зүйн байдлын тухай хуульд нэмэлт, өөрчлөлт оруулах, Монгол Улсын шүүхийн тухай хуулиудад өөрчлөлт оруулах асуудлуудыг судлаад явж байна, ажлын хэсэг гарсан. Шүүхийн захиргааны байгууллага ч гэсэн тодорхой хэмжээний З хувилбарыг өнгөрсөн цаг хугацаанд туршсан байгаа. Эндээсээ бид хамгийн оновчтой нь Монголын нөхцөлд юу байж болох вэ гэдгийг эргэж харах, дүгнэх, судалгаагаар цаашдаа Үндсэн хуулийнхаа агуулгад нийцсэн байдлаар зохицуулалтаа хийе гэдэг дээр анхаарч байгаа.

Энэ асуудлыг би яагаад хөндөв гэхээр ер нь шүүгч нарын томилгоо, сонгон шалгаруулалтын ажлаасаа эхлээд зөв зохион байгуулж уг асуудал цэгцрэх ёстой юм. Тэгээд үүнтэй холбоотойгоор Хуульчийн эрх зүйн байдлын тухай хууль болон холбогдох шүүх эрх мэдлийн хүрээн дэх энэ багц хуулиудыг энэ хаврын чуулганд Хууль зүй, дотоодын яамнаас боловсруулж, Засгийн газарт танилцуулж өргөн барих төлөвлөгөөтэй ажиллаж байгаа гэдгийг хэлмээр байна.

М.Энхболд: Билэгт гишүүн 1 минут, тодруулъя.

М.Билэгт: Манай салбар, салбарын яамдуудын төрийн албан хаагчид ер нь хариултыг өгдөг л дөө, судалгаа хийж байгаа гэдэг. Тэгэхээр би дахиад тодруулж асуумаар байна. Хаврын чуулганаар таны хэлээд байгаа энэ Шүүгчийн эрх зүйн байдлын тухай, Шүүхийн хуулиуд дээр нэмэлт, өөрчлөлт оруулах асуудлууд энэ хаврын чуулганаар хэлэлцэхээр орж ирэх боломж байгаа юу гэдгийг дахин тодруулж асууя.

М.Энхболд: 81 дүгээр микрофон, Сайнзориг дарга хариулъя.

П.Сайнзориг: Ер нь ажлын хэсэг нэлээн эрчтэй ажиллаж байгаа. Тэгээд Хууль зүй, дотоод хэргийн сайдаас бидэнд тодорхой чиглэл өгчихсөн. Цаг хугацааны графикийн дагуу ажиллаж байгаа. Бидний үүрэг бол Хууль тогтоомжийн тухай хуульд заасныхаа дагуу Засгийн газарт танилцуулж, Засгийн газар хуралдаанаараа хэлэлцэн шийдвэрлэж, өргөн барина гэж шийдэх юм бол энэ хаврын чуулганд өргөн барих бололцоотой байгаа. Энэ дээр бид нар шуурхай ажиллана гэдгийг хэлье.

М.Энхболд: Улсын Их Хурлын гишүүн Б.Саранчимэгийн урилгаар, Баянзүрх дүүргийн Нийгмийн ардчиллын Монголын эмэгтэйчүүдийн холбооны гишүүд Улсын Их Хурлын үйл ажиллагаа, Төрийн ордонтой танилцаж байгаа юм байна. Эмэгтэйчүүд та бүхэнд ажлын амжилт, сайн сайхныг хүсэн ерөөе /Алга ташив/.

Батзандан гишүүн асуулт асууж, үг хэлнэ. 

Ж.Батзандан: Би энэ Үндсэн хуулийн цэцийн дүгнэлтийг харлаа. Улсын Дээд шүүхийн 10 дугаар сарын 23-ны өдрийн хүсэлт мэдүүлэх тухай 2 дугаар дүгнэлтийг үндэслэж Монгол Улсын Үндсэн хуулийн цэц шийдвэрээ гаргасан байна. Энэ бол төрийн байгууллага хоорондоо хамтарч ажиллаж байгаагийн сайн хэлбэр, жишээ болж байна гэж би харж байна. Цэцийн шийдвэрүүд ихэнхдээ иргэдийн мэдээлэлд тулгуурлаж гардаг, харин энэ шийдвэр бол Сонгинохайрхан дүүргийн иргэний хэргийн анхан шатны шүүхийн шүүгчийн саналыг үндэслэж гарсан шийдвэр байгаа. Тэгэхээр бас Дээд шүүх, Үндсэн хуулийн цэцийн хамтын ажиллагааны үр дүнд Улсын Их Хурлаас гарсан хуулиудад өөрчлөлт оруулж, сайжруулах, алдаа оноогоо засах бололцоо боломжийг олгож байна гэж би харж байна.

Иргэний хэргийн шүүх дээр хариуцагч, нэхэмжлэгч хоёр чөлөөтэй мэтгэлцэх зарчмын үндсэн дээр аливаа шийдвэр гарч байх ёстой. Шүүх аль нэг талд орж үйлчлэхийг Иргэний хэргийн шүүхийн  мэтгэлцэх зарчим бол хориглодог байгаа. Сонгинохайрхан дүүргийн шүүгчийн санал үндэслэлтэй байна гэж Үндсэн хуулийн цэц шийдвэрлэсэн байна. Үндэслэлдээ бас маш тодорхой саналуудыг гаргасан байна. Хариуцагч этгээдээс хөрөнгө, орлого, эд хөрөнгийн эрхийн талаар холбогдох байгууллагаас тодорхойлолт, лавлагаа гаргуулах үүргийг шүүхэд оноосон байгаа. Иргэний хэргийн шүүх хянан шийдвэрлэх явцад шүүх аль нэг талд үйлчлэх боломжгүй, үйлчилж болохгүй. Тэгэхээр хуулийн 67.1.5 бол шүүхийг үүрэгжүүлснээр иргэний хэргийн шүүх үйл ажиллагааны хууль шүүхийн өмнө тэгш байх, чөлөөтэй эн тэнцүү мэтгэлцэх зарчмыг алдагдуулсан байна гэж Улсын Дээд шүүх болон Сонгинохайрхан дүүргийн иргэний хэргийн шүүгч үзсэн байна. Үүнийг бас Улсын Их Хурлын Хууль зүйн байнгын хороо Цэцийн дүгнэлтийг хүлээж авах нь зүйтэй гэдэг шийдвэр гаргасан. Үүнийг би дэмжиж байгаагаа илэрхийлье.

Ер нь Захиргааны хэргийн шүүх, Эрүүгийн шүүх, Иргэний хэрэг хянан шийдвэрлэх шүүх үйл ажиллагаа бол зарчмын хувьд ялгаатай гэдгийг бид үргэлж бодож, хууль батлахдаа анхаарч байх ёстой. Захиргааны шүүх бол нотлох баримтыг шүүх гаргахыг даалгаж болдог зохих этгээдүүдэд. Эрүүгийн хэргийн шүүх бол ялгаатай. Төр гэм бурууг нотлох үүрэгтэй учраас эрүүгийн хэргийн шүүхийн зарчмууд бол ялгаатай. Иргэний хэргийн шүүхийн зарчим бол эрх тэгш байдлын зарчим дээр тулгуурладаг учраас нөгөө хоёр шүүхээсээ эрс ялгаатай гэдгийг бид ойлгож байгаа. Тийм учраас гаргаж байгаа хуулиуд дээрээ онцгой анхаарал хандуулахыг биднээс шаардаж байгааг хэлье.

Үүнтэй холбогдуулаад би Улсын Их Хурлаас баталсан хэд хэдэн хуулиудын хэрэгжилт тааруу байгаа тухай мэдээлэл иргэдээс ирж байна. Энэ дээр Шүүхийн шийдвэр гүйцэтгэлийнхэн надад хариулж өгөөч ээ. Захиргааны шүүхээс гаргасан 300 гаруй шүүхийн шийдвэр хэрэгжихгүй байгаа тухай мэдээлэл ирж байна. Албан тушаалтнууд захиргааны шүүхийн шийдвэрийг хэрэгжүүлэхгүй дур зоргоороо авирлаж байна. Зарим албан тушаалтнууд захиргааны шүүхийн шийдвэрийг хэрэгжүүлсэн болж дүр эсгэж байна. Маргааш нь ажилд аваад, 7 хоногийн дараа халдаг болж байна.  Хэлбэрийн төдий шүүхийн шийдвэрийг хэрэгжүүлэх юм бол өөрөө эрх зүйн үр дагавартай гэдгийг бид бүгдээрээ мэдэж байгаа. Шүүхийн шийдвэрийг хэлбэрийн төдий хэрэгжүүлж байгаа нөхдүүдтэй хэрхэн яаж тэмцэж байгаа тухай, Захиргааны шүүхийн шийдвэр гүйцэтгэлийг сайжруулахын тулд ямар арга хэмжээ авах . . ./хугацаа дуусав/.

М.Энхболд: Батзандан гишүүнд 1 минут нэмж өгье.

Ж.Батзандан: Захиргааны шүүхийн шийдвэрийг, шийдвэр гүйцэтгэлийн чанарыг сайжруулахын тулд хуулиудад  нэмэлт, өөрчлөлт оруулах шаардлагатай байна. Үнэхээр шүүхийн шийдвэр гүйцэтгэх байгууллага бол гар нь мухардчихаад байна. Бид судалгаа хийж үзлээ. Яавал захиргааны шүүхийн шийдвэр гүйцэтгэл сайжирдаг юм бэ гэж. Энэ Шүүхийн шийдвэр гүйцэтгэх байгууллага чинь өөрөө захиргааны байгууллага, Засгийн газрын байгууллага. Засгийн газраас нь нэг дарга нь утасдахаар, ярихаар шийдвэрээ гүйцэтгэхгүй мухардалд ордог, дарамтад ордог тал амьдрал дээр ажиглагдаж байна. Тийм учраас Захиргааны шүүхийн шийдвэр гүйцэтгэлийг дэлхийн олон улсын жишиг хандлагын дагуу захиргааны шүүхэд  шилжүүлэх нь зүйтэй гэдэг байр суурийг манай олон гишүүд, судлаачид сүүлийн үед барьж байгаа, гаргаж тавьж байгаа. Үүнийг Улсын Их Хурал, Хууль зүйн байнгын хороо анхааралдаа авах нь зүйтэй байхаа гэж би ойлгож байна.

Нөгөө талаас иргэний хэргийн шүүхийн гаргасан олон шийдвэрүүд, ялангуяа банк бус санхүүгийн байгууллага, банктай холбоотой маргаан дээр гаргасан . . . /хугацаа дуусав/.

М.Энхболд: 82 дугаар микрофоныг өгье, генерал Амгаланбаяр хариулъя.

Ц.Амгаланбаяр: Батзандан гишүүний асуултад хариулъя. Захиргааны хэргийн шүүхийн шийдвэр биелүүлэх тухай албан тушаалтан нь ажлаас чөлөөлөгдсөн албан тушаалтнуудыг ажилд эргүүлэн томилох асуудал дээр Шүүхийн шийдвэр гүйцэтгэх байгууллага хуульд заасан эрх хэмжээнийхээ хүрээнд ажил үүргээ бололцооныхоо хирээр хийж гүйцэтгэж ажиллаж байгаа гэж бодож байгаа. Ер нь бол энэ төрийн захиргааны албан хаагч нар, хүн томилдог, чөлөөлдөг албан тушаалтнууд бол Төрийн албаны тухай хуулиа ягштал дагаж мөрддөг асуудал бол манайд учир дутагдалтай байгаа учраас энэ асуудлууд гараад байгаа юмаа гэсэн ийм ойлголт, дүгнэлтийг бид нар хийж байгаа. Тэгээд бид нар бололцооныхоо хирээр одоо шүүхийн шийдвэр биелүүлэх талаар холбогдох эрх бүхий албан тушаалтнуудтай нь уулзах, шаардлага өгөх. Тэгээд шаардлагатай тохиолдолд эрх бүхий албан тушаалтнуудад зөрчлийн хэрэг үүсгүүлж, шийдвэрлүүлэх асуудлуудыг тухай, тухайн шатанд нь албан тушаалтнуудад нь тавиад ажиллаж байгаа гэдгийг энд хэлье.

Банкны өр  авлагын талаар нэлээн хүндрэл бэрхшээлтэй асуудлууд байгаад байгаа юм. Ер нь бол шүүхээс  иргэний хэрэг дээр өр төлбөр барагдуулах асуудал дээр шийдвэрээ гаргахдаа чухам ямар эд хөрөнгөнөөс  хохирлыг барагдуулах юм бэ гэдэг асуудлаа тодорхой зааж өгч байх ийм шаардлагатай байгаад байгаа юм. 

Хоёрдугаарт нь, шүүхийн шатанд иргэний журмаар хэлэлцэж байгаа тохиолдолд төрийн хамгаалалтын асуудал туйлын хангалтгүй байгаад байгаа юм. Хөрөнгө шүүхээр хэлэлцэж байх явцад, хянагдаж байх явцад иргэний хэрэг маргааны оролцогч өөрөөр хэлбэл хариуцагч тал эд хөрөнгөө нуух, бусдад шилжүүлэх гэх мэт ийм ажил, арга хэмжээнүүдийг хийгээд гүйцэтгэчихсэн байдаг. Үүний дараа одоо энэ шийдвэр гүйцэтгэлийн үйл ажиллагаа нь манайд хүрээд ирсэн байдаг, хүрээд ирдэг. Тэгээд энэ асуудлыг шийдвэрлэхэд тодорхой хүндрэл бэрхшээл учраад байдаг гэдгийг энд хэлэх нь зүйтэй болов уу гэж бодож байна. Ингээд ямар ч байсан бид нар хуулийн хүрээнд холбогдох  хийх ёстой ажлаа хийж гүйцэтгэж байгаа. Хамгийн гол нь, эрүүгийн хэрэг дээр  хэрэг бүртгэлт мөрдөн байцаалтын шатанд, шүүхийн шатанд, иргэний хэрэг дээр ч гэсэн шүүхийн шатанд бас энэ  хөрөнгө хамгаалах үйл ажиллагааг хийдэг арга механизмын хуулийн заалтуудад оруулж өгөх нь  зүйтэй юм болов уу гэж бодож явдаг.

М.Энхболд: Гишүүд асуулт асууж, хариулт авч, үг хэлж дууслаа. Одоо Байнгын хорооны саналаар Иргэний хэрэг шүүхэд хянан шийдвэрлэх тухай хуульд өөрчлөлт оруулах тухай хуулийн төслийг баталъя гэсэн саналын томьёоллоор санал хураалт явуулъя. Санал хураалт.

47 гишүүн оролцож,  78.7 хувийн саналаар санал дэмжигдлээ. 

Эцсийн найруулга танилцуулъя. 

Иргэний хэрэг шүүхэд хянан шийдвэрлэх тухай хуульд өөрчлөлт оруулах тухай

1 дүгээр зүйл. Иргэний хэрэг шүүхэд хянан шийдвэрлэх тухай хуулийн 118 дугаар зүйлийн 118.5 дахь хэсгийн “Энэ хуулийн 67.1.5-д заасан тодорхойлолт, лавлагааг үндэслэн төлбөр гаргуулах хариуцагчийн хөрөнгө, орлого, эд хөрөнгийн эрхийг тодорхой тусган, шийдвэр” гэснийг “Шийдвэр” гэж өөрчилсүгэй.

2 дугаар зүйл. Иргэний хэрэг шүүхэд хянан шийдвэрлэх тухай хуулийн 67 дугаар зүйлийн 67.1.5 дахь заалтыг хүчингүй болсонд тооцсугай.

Эцсийн найруулга дээр саналтай гишүүд байна уу? 

Энэ хууль нь  2002 онд батлагдсан хууль шүү дээ. 2002 онд батлагдсан хууль дээр Цэцийн дүгнэлт гарсан. 

Учрал гишүүн эцсийн найруулга дээр санал хэлье.

Н.Учрал: Иргэний хэрэг шүүхэд хянан шийдвэрлэх тухай хуулийн 67.1.5 дахь заалт Монгол Улсын Үндсэн хуулийг зөрчсөн гэдэг дүгнэлт гарсан. Үүн дээр би итгэмжлэгдсэн төлөөлөгчөөр ажилласан. Үүнтэй холбогдуулаад одоо Иргэний хэрэг шүүхэд хянан шийдвэрлэх тухай хуулийн 67.1.5 дахь заалт хүчингүй болж байгаа. Тэгэхээр үүнтэй холбогдуулаад цаашдаа Засгийн газар Хууль тогтоомжийн тухай хуульд заасныхаа дагуу  энэ Иргэний хэрэг шүүхэд хянан шийдвэрлэх тухай хуульд өөрчлөлт орсонтой холбогдуулаад Шүүхийн шийдвэр гүйцэтгэх тухай хуулийн 20.1.6 буюу төлбөр гаргуулах хөрөнгө орлого, эд хөрөнгийн эрх болон шүүх бусад байгууллага, албан тушаалтны шийдвэрийг гүйцэтгэх арга журам гэсэн, мөн 20.5 дээр 20.1.6-г эшлэсэн байгаа энэ 2 заалтыг одоо энэ хууль тогтоомжийн хуулийн дагуу хүчингүй болгох хуулийг оруулж ирэхгүй бол хуулийн давхардал, хийдэл үүсчихлээ гэдгийг хэлмээр байна. Тийм учраас Засгийн газрын зүгээс энэ Шүүхийн шийдвэрийн хуульд өөрчлөлт оруулах хуулийн төслөө оруулж ирээрэй гэдгийг протоколд хэлмээр байна.

М.Энхболд: яг энэ эцсийн найруулгатай холбоотой санал бол биш байна. Тэгэхдээ Учрал гишүүний саналыг тэмдэглээд, Байнгын хороо анхаарна биз ээ.

Эцсийн найруулга сонссонд тооцлоо. 

Энэ асуудлыг хэлэлцэж дууслаа. Мэндчилгээ байна. 4 дүгээр сарын 12-ны өдөр Улсын Их Хурлын гишүүн Батсүхийн Наранхүүгийн төрсөн өдөр нь тохиолдож байгаа юм байна. Ингээд Улсын Их Хурлын гишүүн Наранхүүд төрсөн өдрийн мэнд хүргэж, Улсын Их Хурлын гишүүдийн нэрийн өмнөөс аз жаргал, эрүүл энх, сайн сайхныг хүсэн ерөөе /Алга ташив/.

Дараагийн асуудалд оръё.

Монгол Улсын Засгийн газар, Бүгд Найрамдах Хятад Ард Улсын Засгийн газар, Оросын Холбооны Улсын Засгийн газар хооронд байгуулсан Азийн авто замын сүлжээгээр олон улсын авто замын тээвэрлэлт гүйцэтгэх тухай хэлэлцээр соёрхон батлах тухай хуулийн төслийг хэлэлцье.

Хууль санаачлагчийн илтгэлийг Батлан хамгаалахын сайд Н.Энхболд танилцуулна. Энхболд сайдыг индэрт урьж байна.

Н.Энхболд: Улсын Их Хурлын дарга эрхэм гишүүд ээ, 

Монгол Улсын Засгийн газрын 2016-2020 оны үйл ажиллагааны хөтөлбөрт тээврийн салбарын олон улсын хамтын ажиллагааг хөгжүүлж, бүс нутгийн дэд бүтэц, тээврийн интеграцид нэгдэн орох замаар дамжин өнгөрөх тээврийг хөгжүүлнэ гэж, мөн Монгол, Орос, Хятадын эдийн засгийн коридор байгуулах хөтөлбөрт Азийн авто замын сүлжээгээр олон улсын авто тээвэрлэлт гүйцэтгэх тухай  Монгол Улс, БНХАУ, ОХУ-ын Засгийн газар хоорондын хэлэлцээрийг байгуулж, хэрэгжүүлэх гэсэн арга хэмжээнүүд тус тус туссан.

Эдгээр ажлын хүрээнд Улсын Их Хурлын Аюулгүй байдал, гадаад бодлогын байнгын хорооноос зөвшөөрөл олгосны дагуу Зам, тээврийн хөгжлийн сайд Москва хотноо  2016 оны  12 сарын 8-ны өдөр Азийн авто замын сүлжээгээр олон улсын авто тээвэрлэлт үйлчлэх тухай  Монгол, Орос, Хятад гурван улсын Засгийн газар хоорондын хэлэлцээрт гарын үсэг зурсан юм.

Энэ хэлэлцээр нь 20 зүйл, З хавсралтаас бүрдэж байгаа. Хэлэлцээрийн үндсэн зарчим нь хөрш зэргэлдээ болон гуравдагч орнуудын худалдаа тээврийг хөнгөвчлөх, тээврийн төрлүүдийн харилцан уялдааг хангах, авто тээврийн салбарын хамтын ажиллагааг өргөжүүлж, авто тээврээр БНХАУ-ын нутгаар дамжин далайн боомт хүртэл тээвэрлэлт гүйцэтгэх эрх зүйн зохицуулалтыг бүрдүүлэх юм.

Азийн авто замын сүлжээгээр олон улсын авто тээвэрлэлт гүйцэтгэх тухай Засгийн газар хоорондын хэлэлцээрт талууд энэхүү хэлэлцээрийг дотоодын хууль журмын дагуу баталгаажуулж, энэ тухайд дипломат шугамаар харилцан мэдэгдэхийг үүрэг хүлээсэн.

Иймд Олон улсын гэрээний тухай хуулийн 15 дугаар зүйлийн 15.1 дэх хэсэгт заасны дагуу хэлэлцээр соёрхон батлах тухай хуулийн төслийг Улсын Их Хурлын нэгдсэн хуралдаанд танилцуулж байна.

Хэлэлцэн шийдвэрлэж өгнө үү. Анхаарал тавьсанд баярлалаа.

М.Энхболд: Энхболд сайдад баярлалаа. Хуулийн төслийн талаархи Аюулгүй байдал, гадаад бодлогын байнгын хороо санал, дүгнэлт гаргасан. Энэ дүгнэлтийг Ундраа гишүүн танилцуулна.

А.Ундраа: Улсын Их Хурлын дарга, эрхэм гишүүд ээ

Аюулгүй байдал, гадаад бодлогын байнгын хорооны 2016 оны 6 дугаар сарын 23-ны өдрийн хуралдаанаар урьдчилан зөвшилцсөн Монгол Улсын Засгийн газар, Бүгд Найрамдах Хятад Ард Улсын Засгийн газар, Оросын Холбооны Улсын Засгийн газар хооронд байгуулсан Азийн авто замын сүлжээгээр олон улсын авто замын тээвэрлэлт гүйцэтгэх тухай хэлэлцээр соёрхон батлах тухай хуулийн төслийг Монгол Улсын Засгийн газраас  2018 оны 2 дугаар сарын 2-ны өдөр Улсын Их Хуралд өргөн мэдүүлснийг Аюулгүй байдал, гадаад бодлогын байнгын хороо 2018 оны 4 дүгээр сарын 10-ны өдрийн хуралдаанаараа хэлэлцлээ. 

Хуулийн төслийг хэлэлцэх үед Улсын Их Хурлын гишүүн Ж.Энхбаяр, Олон улсын авто тээвэрлэлтийн IH чиглэлийг Казакстан, Киргиз улсыг дамжуулан цаашид өргөжүүлэхээр ажиллаж байгаа эсэх, Улсын Их Хурлын гишүүн Н.Оюундарь хэлэлцээрээр тохирсон чиглэлийн замыг барих ажлыг хэзээнээс эхлэх, Улсын Их Хурлын гишүүн Ц.Мөнх-Оргил хэлэлцээрийн нөгөө талууд болох БНХАУ, ОХУ хэлэлцээрийг хүчин төгөлдөр болгоход шаардлагатай дотоодын журмын ямар шатанд байгаа, энэхүү хэлэлцээрийг байгуулснаар Монгол Улсын эдийн засагт ямар эерэг үр дүн гарах, дотоодын тээвэрлэгч нарт хэлэлцээрийг танилцуулах, хэрэгжүүлэх бэлтгэл ажлыг хийх талаар ямар ажил хийж байгаа талаар тус тус асууж, хариулт авсан.

Хуулийн төслийг Байнгын хорооны хуралдаанд оролцсон гишүүдийн олонхи дэмжиж соёрхон батлах нь зүйтэй гэж үзлээ.

Улсын Их Хурлын эрхэм гишүүд ээ, 

Монгол Улсын Засгийн газар, Бүгд Найрамдах Хятад Ард Улсын Засгийн газар, Оросын Холбооны Улсын Засгийн газар хооронд байгуулсан Азийн авто замын сүлжээгээр олон улсын авто замын тээвэрлэлт гүйцэтгэх тухай хэлэлцээр соёрхон батлах тухай хуулийн төслийн талаархи Аюулгүй байдал, гадаад бодлогын байнгын хорооны санал, дүгнэлтийг хэлэлцэн, уг хуулийн төслийг баталж өгөхийг та бүхнээс хүсье.

Анхаарал тавьсанд баярлалаа.

М.Энхболд: Ундраа гишүүнд баярлалаа. Ажлын хэсэг танилцуулъя. Зам, тээвэр хөгжлийн дэд сайд Б.Цогтгэрэл, Авто тээврийн бодлогын хэрэгжилтийг зохицуулах газрын дарга С.Батболд,  Авто тээвэр зохицуулалтын хэлтсийн дарга Г.Гантулга,  Авто замын ашиглалт, засварын хэлтсийн дарга Х.Оргил-Эрдэнэ нарын ажлын хэсэг хүрэлцэж ирсэн байна.

Асуулт асууж, үг хэлэх гишүүн байна уу? Элдэв-Очир гишүүнээр тасаллаа. Ганбаатар гишүүн.

Ж.Ганбаатар: Баярлалаа. Хэлэлцээрийг  100 хувь дэмжиж байгаагаа илэрхийлье. Манай Байнгын хороогоор ороогүй учраас мэдээлэл дутуу байна. Тэгээд тодруулах 2-З асуулт байна. Би түрүүн Ундраа гишүүний илтгэл дээр Мөнх-Оргил гишүүн асуусан юм байна. Би бараг  түүнтэй ойролцоо асуултууд надад байна. Эдийн засагт ямар үр өгөөжөө өгөх юм бэ? Хэзээнээс өгч эхлэх вэ гэдэг дээр товчхон мэдээлэл өгөөч. Тэгээд ямар зам нэмж баригдах вэ? Эсхүл энэ байгаа замаа ашиглах юм уу? Эсхүл зам нэмж баригдах юм уу? Хаагуур барих юм бэ? Мэдээлэлтэй баймаар байна.  Хаанаас хаа хүртэл энэ зам баригдах вэ? Хоёр хилийн хооронд баригдах уу? Улаанбаатар хотоор дайрах уу? Дайрахгүй юу? Тодорхой хариулж өгөөрэй гэж хүсье.

Хэлэлцээрийг дэмжиж байгаа гэдгээ дахиад илэрхийлье. Энэ дашрамд нэг тодруулга байна. Энэ Гадаад харилцааны сайдыг томилж байх үед би Европын холбооны улсаас ОХУ-аар дайраад Монгол Улсад орж ирж байгаа бараа  материалд ОХУ-аар дайрах боломжгүй болчихоод байгаа юм, үүнийг би тодруулсан юмаа. Цогоо дэд сайд бас мэдэж байгаа бол хариулаарай. Тэгсэн надад Гадаад яамнаас хариу ирсэн л дээ. Тэгсэн чинь, Гадаад харилцааны яамнаас таны асуусан асуултад Европын холбооны улсаас ОХУ-д тавьсан хоригийн дагуу бараа бүтээгдэхүүн тойруу замаар явж байгаа нь үнээн гэсэн ийм л хариу ирсэн байна. Би мэдээд асуугаад байхад, таны асууж байгаа зүйл үнээн гэж,  энэ хариулт уу? Яаж байгаа юм бол доо, мэдэхгүй. Тэгэхээр үүнийгээ яагаад транзитаар явж байгаа ачаанд ОХУ хориг тавьдаг юм бэ? Энэ чинь жижиг, дунд үйлдвэрлэл эрхлэгч нар надаас асуугаад байх юм. Мөнх-Оргил гишүүн уг нь туршлагатай, мэдэж байвал надад тусалж өгөөч ээ. Энэ бол их том асуудал биш байх л даа, жижиг асуудал. 
Гэхдээ жижиг, дунд үйлдвэрлэл эрхлэгч нарт их том асуудал болчихоод байгаа юм, маш том асуудал болчихоод байгаа юм. Тэгээд яагаад ОХУ-аар дамжин өнгөрч байгаа бусад улсуудын, энэ Дундад Азиудын улсуудын болоод хойд Солонгос, бүх улсын ачаа яваад байхад ганцхан Монгол Улсын ачаа явахгүй байгаа юм бэ? Энэ чинь яг амьжиргаагаа залгуулж байгаа хүмүүст их том асуудал байна л даа. Гадаад харилцааны яаманд их жижиг асуудал юм шиг байна л даа. Тэгээд хариулт нь болохоор тийм байна аа, тойруу замаар явж байна гэсэн ийм хариулт л ирэх юм. Надад, би хүнд ингэж хариулах юм бол намайг хүн бараг алгадаад авах байх даа, тийм ээ. Тэгээд ийм асуултад, ийм хариулт өгөөд сууж байдаг. Холбогдолгүй зүйл ярьсан бол уучлаарай, тэгэхдээ тээвэртэй холбоотой зүйл ярилаа.  Хариултын дараа тодруулъя. 
 Баярлалаа.

М.Энхболд:  81 дүгээр микрофон, Цогтгэрэл дэд сайд хариулъя. 

Б.Цогтгэрэл: Ганбаатар гишүүний асуултад хариулъя. Чиглэлийн асуудлыг асууж байна. IH3 гэдэг энэ чиглэл бол Улаан-Үүд, ОХУ-ын Хиагт, Алтанбулаг, Дархан, Улаанбаатар, Сайншанд, Замын-Үүд, Эрээн хот, тэгээд Бээжингийн гадуур тойргоор дамжаад, Тяньжин хүрч байгаа. Энэ IH3 коридорын хүрээнд бид 2016 оны 9 дүгээр сард туршилтын тээврийг хийгээд монгол номертой, монгол дугаартай, монгол авто машин Тяньжины далайн порт дээр очоод, усан онгоц дээрээс контейнерээ аваад ингээд нийслэл Улаанбаатар хотод хүрэлцэн ирсэн ийм туршилтын тээврийг З улсын тээврийн байгууллагуудтай хамтраад зохион байгуулсан байгаа. 

Нөгөө IH4 гэдэг маршрут нь бол ОХУ-ын Новосибирск, Барнауль, Горно-Алтайск, Ташант тэгээд Монгол Улсын Улаан байшинт, Ховдын Ярантай, БНХАУ-ын Такашикэн, Өрөмч, Каши гээд, БНХАУ, Пакистаны хил дээр байх Хонкираф гэсэн энэ боомт хүртэл ингэж явж байгаа ийм 2 коридор байгаа. Эдийн засгийн үр өгөөжийн хувьд Монгол Улсын одоо жишээ нь хамгийн их өндөр тээврийн урсгалтай 1050 км Замын-Үүд, Алтанбулагийн чиглэлийн авто зам байгаа. Энэ замын дагуу жишээ нь засвар үйлчилгээ, сервисээс өгсүүлээд энэ томоохон тээвэр гүйцэтгэж байгаа байгууллагуудын ачаа барааг хадгалах, даатгал, үйлчилгээ хийх зэрэг маш олон шууд болон шууд бус олон эдийн засгийн үр өгөөжөө энд үзүүлнэ. Тээвэр бол эрс хөнгөрч байгаа. ТИР конвенцид нэгдэж байгаа учраас ТИР конвенцийн хүрээнд явж байгаа учраас ачаа үүсэж байгаа цэг болон хүрэх цэг хүртэлх бүх шалгалт, бусад энэ асуудлууд ТИР конвенцийнхоо хүрээнд байхгүй болно гэж хариулахад их ойлгомжтой байх.

Таны сүүлд асуусан ОХУ-аар дамжин өнгөрөх хориотой бараа бүтээгдэхүүний асуудлаар бид нар ОХУ-ын Тээврийн яаманд асуудлаа тавиад, ОХУ-ын Ерөнхийлөгчийн хоригтой холбоотой хэд хэдэн хүнсний нэрийн зарим нэр төрлийн бараа бүтээгдэхүүнүүдийн жагсаалтыг гаргуулж авсан байгаа. Үүнийг өнөөдөр танд ингээд өгчихье. Энэ бол бизнес, худалдаа эрхлэгчид мэдэж байхад хэрэгтэй зүйл, заалт, жагсаалтууд байгаа, дэлгэрэнгүйгээрээ байгаа. ОХУ-ын Тээврийн дэд сайд Асаулаас ирсэн ийм бичиг, жагсаалтууд байдаг юмаа, үүнийг танд өгье. Баярлалаа. 

М.Энхболд: Ганбаатар гишүүнд 1 минут нэмж өгье, тодруулъя.

Ж.Ганбаатар: Баярлалаа. Би шинэ зам баригдах болов уу л гэж олзуурхаад байгаа юм л даа. Шинэ зам баригдах уу? Өнөө, маргаашдаа үгүй юм шиг байна, түүнийг Цогтгэрэл сайд тодруулаарай. Дамжин өнгөрч байгаа ачааны хувьд ОХУ-ын хориг гэдэг бол ОХУ-даа л байх хориг шүү дээ. Монгол Улсын бараа, таваарт тавих хориг биш. Бусад улс чинь транзит ачаагаа Олон улсын гэрээ конвенциор транзит ачаа чөлөөтэй нэвтэрч байх ёстой. Яагаад Монгол Улсын транзит ачаа чөлөөтэй нэвтрэхгүй байна вэ гэдгийг л асууж байгаа шүү дээ. Түүнээс ОХУ-д хоригтой бараа нэвтрэх, нэвтрэхгүй нь тэр улсын асуудал шүү дээ. Та бүхэн буруу ойлгоод байгаа юм биш үү? Буруу ойлгоод, буруу хариулаад, буруу албан бичиг над уруу явуулаад байгаа юм уу даа, нэлээн тодорхой л ярихгүй бол тийм л юм шиг байна л даа, ярианаас нь бол. Баярлалаа, тодруулга өөрөө богинохон учраас дууслаа.

М.Энхболд: 81 дүгээр микрофон, Цогтгэрэл сайд. Шинэ зам тавих уу гэдэгт нь тодорхой хариулт өгье.

Б.Цогтгэрэл: Шинэ замын асуудал бол  Үндэсний хөгжлийн газар дээр одоо олон нийтэд мэдээлэл нэлээн сайн хүрчихсэн.Чингис девелопмент гэдэг компанийн ийм төслийн асуудал Үндэсний хөгжлийн газар яригдаж байгаа. Энэ чиглэлийн хүрээнд өнгөрсөн намрын чуулганаар Азийн хөгжлийн банкны нэн хөнгөлөлттэй зээлээр  засвар арчлалтад зориулсан 60 сая долларын хэлэлцээр одоо явагдаж байгаа. Шинэ замын хувьд Чингис девелопментийн асуудал Үндэсний хөгжлийн газар дээр ингээд явж байгаа.

М.Энхболд: Батзандан гишүүн асуулт асууж, үг хэлнэ.

Ж.Батзандан: IH3 олон улсын З улсыг дамнасан авто тээврийн харилцааны тухай энэ Засгийн газар хоорондын хэлэлцээр батлагдах гэж байгааг бид дэмжиж байгаа юм. Гэхдээ хэд хэдэн зовлонтой асуудал харагдаж байгаа. Оросын бараа бүтээгдэхүүнийг Хятадын зах зээлд хүргэх, Хятадын бараа бүтээгдэхүүнийг Монголоор дамжуулж Оросын зах зээлд хүргэх, Монголын бараа бүтээгдэхүүнийг дэлхийн зах зээлд хүргэхэд энэ олон улсын авто замын сүлжээ, энэ хэлэлцээр дэмжлэг болох нь ойлгомжтой. 
Гэхдээ хоёр хөрш маань Монголын экспортод гарч байгаа бараа бүтээгдэхүүнд тавьж байгаа тарифын хязгаарлалт бол маш хүндрэлтэй нөхцөл байдлыг Монголын бизнес эрхлэгчдэд учруулж байгаа юм. 40-50 хувийн татвартайгаар Монголын бараа бүтээгдэхүүн дэлхийн зах зээлд гарах ямар ч боломжгүй байгаа. Зам тээврийнх нь асуудал шийдэгддэг юм байж, хажуугаар нь Шанхайн хамтын ажиллагааны байгууллага, Орос, Казакстан, Беларусь тэргүүтэй улсуудын байгуулсан эдийн засгийн холбоотой бид нар нарийн ойлголцохгүйгээр Монголын бараа бүтээгдэхүүн  гадаад зах зээлд гарах ямар ч боломжгүй байна. Энэ чиглэлд Засгийн газар дорвитой арга хэмжээ авч байна уу? Байнгын хороон дээр бид байнга л ярьж байгаа. Замынх нь асуудал, тээврийнх нь асуудал шийдэгддэг юм байж. Бараа бүтээгдэхүүнээ дэлхийн зах зээлд гаргах энэ тарифын хязгаарыг чөлөөлөхгүйгээр бид урагшлах ямар ч боломжгүй харагдаж байгаа юм. 

Хоёр дахь асуулт,  энэ олон улсын тээвэр зуучлалын компаниудад Монголын компаниуд хэдэн хувьтай оролцох вэ? Энэ асуудлаар З улсын хэлэлцээрт тодорхой заалт оруулсан уу? Монголын тээвэр зуучийн компаниуд хэдэн хувьтай оролцох вэ? Хэдэн ажлын байр шинээр нэмэгдэх бололцоо боломж харагдаж байна вэ? Энэ тал дээр надад хариулт өгөөч ээ? 

М.Энхболд:  82 дугаар микрофон. 

С.Батболд: Батзандан гишүүний асуусан асуултад хариулъя. Хоёр улстай байгуулсан энэ хэлэлцээрийн хүрээнд бид нар энэ экспорт, импортын татвартай холбоотой асуудлыг Гадаад харилцааны яамаар дамжуулаад тавьж байгаа. Энэ дамжин өнгөрөх тээврийн бэлтгэл ажлыг хангах ажлын хүрээнд Цогтгэрэл дэд сайдаар ахалсан яг энэ бэрхшээлтэй асуудлыг шийдвэрлэх, судлах ийм ажлын төлөвлөгөөг гаргаад бид ажиллаж байгаа. Энэ дээр Гадаад харилцааны яамаараа дамжуулаад энэ татварын хөнгөлөлтүүдийн асуудал орохоор байгаа. 

Хоёр дахь асуудал нь, Монголын тээвэрчид энд хэдэн хувьтай орох вэ гэж байна. Тэгэхээр энэ З улс, энэ хэлэлцээр  хүчин төгөлдөр болсноор З улсын хамтарсан тээврийн хороо гэж байгуулах юм. Энэ хороо тухайн жилдээ хичнээн тээврийн хэрэгсэл явах юм бэ гэдэг тоог тохирно. Энэ дээр З улс харилцан тэгш байхаар заачихсан байгаа. Түүнээс яг 10, 20 хувь ч гэдэг юм уу ийм хувь байхгүй, харилцан тэгш байхаар заасан. Одоо ингээд энэ хэлэлцээр соёрхон баталсны дараа 4-5 дугаар сард Хятадад анхны хурал хийхээр энэ асуудал тодорхой болох юм. Бид нарын урьдчилсан тооцоогоор бол энд Монголын тээвэрчид, Монголын тээвэр зуучийн компаниуд бүрэн оролцох боломжтой. Энэ дээр ингээд харахад  200 орчим жолооч энэ байнгын энэ ачаа тээвэрлэлтэд оролцох боломжтой юм. Энэ жолооч талаасаа үзэхэд бид 200 орчим жолоод энд оролцоод байнгын ажилтай байх боломжтой юм гэж үзсэн байгаа.

М.Энхболд: Элдэв-Очир гишүүн асуулт асууж, үг хэлье.

Л.Элдэв-Очир: Хэлэлцээрийг соёрхон батлах асуудлыг 100 хувь дэмжиж байгаа. Энэ яах аргагүй хойшлуулшгүй шийдвэрлэх ёстой асуудал. 2 асуулт байгаа. Хэлэлцээр соёрхон баталсантай холбогдуулаад Монголын нутгаар энэ бол Ази Европыг холбосон маш зөв маршрут байгаа. Монголын нутгаар олон улсын ачаа тээвэр дамжин өнгөрөх асуудал яригдана. Тэгэхээр Монголын нутагт бид юун түрүүнд замын асуудлаа цэгцлэх ёстой болж байгаа юм. Босоо тэнхлэгийн энэ замын асуудал дээр би тодруулах асуулт байна. Түрүүн бас асуудал давхцаж байна. Одоо энэ замын төсөөлөл ямаршуухан байна вэ? Ойрын ирээдүйд 2020 он хүртэл. Түрүүн Дэд сайд ярьж байна. Тэр Чингис девелопмент гэдэг компанийн нэг зам яригдаад байдаг. Түрүүчийн сайд нь одоо үүнийг хэрхэвч зөвшөөрөхгүй гээд Хятадуудтай ярьж байгаад нэг замын концессын тендерийн асуудал яригдсан. Тэр нь тэр сайдаараа овоглогдоод, тэгээд бүтэшгүй юм болоод, нөгөө девелопмент нь ч байхгүй, шинээр яригдаж байсан Улаанбаатар, Алтанбулагийн зам нь ч байхгүй болчихсон. 
Тэгээд энэ Чингис девелопментийн асуудал их олон жил явж байгаа юм. Би бүр хэрэг болгож танилцаж байсан юм. Тэгээд энэ улс төрөө давахгүй уначихдаг нэг ийм л юм яваад байдаг. Үнэхээр танилцуулга, хөрөнгө оруулалтын боломж, багцааг нь хараад бодоод үзэхэд явчих боломжтой, бүтчих юм бол үнэхээр энэ хэлэлцээр соёрхон баталсны дараагаар Монгол Улсын нүүрийг тахлахаар ийм л зам болохоор дүр зураг харагдаад байгаа юм. Тэгээд үүнийг ямар нэгэн улс төрийн шалтгаангүйгээр дүгнэлтийг нь зөв гаргаад, ойрын хугацаанд явуулчих боломж нь үнэхээр байгаа юм уу, үгүй юм уу гэдэг асуудал.

Хоёрдугаар асуудал, үүнтэй холбогдуулаад энэ чөлөөт бүсүүдийн асуудал. Алтанбулаг, Замын-Үүдийн чөлөөт бүсийн асуудлууд байгуулагдаад их удлаа. Жил болгон улсын төсөвт хэдэн төгрөг тавьдаг. Тэгээд гүйцэтгэлийг нь харахаар шавар хашаа, нэг зон татсан, хэдэн агуулах хийсэн нэртэй. Том аж ахуй, захиргаа байгаад байдаг, ажил нь явдаггүй нэг ийм чөлөөт бүсийн асуудал байгаад байх юм. Үүнтэйгээ уялдуулаад энэ чөлөөт бүс дээр дорвитойхон шиг арга хэмжээ аваад, энэ сонирхоод байгаа аж ахуйн нэгжүүд, сонирхоод байгаа хөрш зэргэлдээ улсуудын эрх ашигт нийцсэн энэ чөлөөт бүсийн хууль  нь батлагдсан учраас үүнийг дорвитойхон шийдчих ийм боломж багцааг яам юу гэж харж байна вэ гэсэн ийм 2 асуулт байна.

М.Энхболд: Би зочин танилцуулъя. Хууль сахиулахын удирдлагын академийн магистрантурт суралцаж байгаа оюутнууд Улсын Их Хурлын үйл ажиллагаа, Төрийн ордонтой танилцаж байна. Та бүхэнд сурлагын өндөр амжилт хүсэн ерөөе /Алга ташив/.

Цогтгэрэл дэд сайд хариулъя. 81 дүгээр микрофон.

Б.Цогтгэрэл: Элдэв-Очир гишүүний асуултад хариулъя. Сая бас хэллээ. 2016 оны 9 дүгээр сард З улсын тээврийн байгууллага бол  туршилтын тээвэр хийсэн. Энэ туршилтын тээврээс гарсан үр дүнгийн тайлан бол номер 1 замын асуудал яригдаж байгаа юм. ОХУ бол өнгөрсөн жил Улаан-Үүд хүртэлх зам дээр маш том хэмжээний засвар хийж, өөрчилсөн байгаа. Зам гэхээрээ дагалдаад тэр гэрэлтүүлэг, хяналтын асуудлууд давхар шийдэгдээд ингээд явж байгаа юм. Манай энэ 1050 км зам бол хэд хэдэн зүйл дээр нэн даруй арга хэмжээ ав гэдэг ийм зүйлийг нь энэ хоёр харилцаж байгаа улс орнууд маань хэлж байгаа юм.

Нэгдүгээрт, замын нөхцөл байдал, эвдрэл гэмтлийн асуудлаа нэн даруй шийд, хоёрдугаарт нь, тэмдэг, тэмдэглэгээний асуудлыг нэн даруй шийд, гуравт нь, камерын хяналтын асуудлыг нэн даруй шийдэх. Үүнээс гадна манай тээврийн хэрэгслүүдийн номер дугаарын одоо байгаа  номер дугаарууд нь БНХАУ, ОХУ-д зорчиход мөн камерын хяналтад орохгүй байна гэсэн эдгээр асуудлуудыг бид нар энэ хэлэлцээр гарч байгаатай холбогдуулаад бас дахин өөрчлөх ийм асуудлууд гарч ирж байгаа юм.

Үүнтэй холбогдуулаад нэн тэргүүнд замын асуудал яригдаж байгааг би түрүүн хэллээ. Үүнийг хэд хэдэн төрлөөр ингэж үзсэн. Ганбат сайд маань цементэн замын асуудлуудыг ярьж байсан, Үндэсний хөгжлийн газар дээр бид нар энэ асуудлаар хэд хэдэн эдийн засгийн тооцоо, судалгаа, үндэслэлүүд гаргаж байсан. Оролцох хүсэлтэй компаниуд болон барих хүсэлтэй компаниудыг судлаад үзэхэд үнэтэй, өрийн дарамттай, мөн хугацааны хувьд асуудал үүсгээд байсан учраас эдгээр асуудлуудыг Засгийн газрын Хэрэг эрхлэх газар, Үндэсний хөгжлийн газартай ярьж байгаад, мөн Азийн хөгжлийн банкны хөнгөлөлттэй санхүүжилтээр хэд хэдэн бүтээн байгуулалтын ажил хийж болж байгаа учраас бас эдгээр асуудлууд ингээд хойшилсон байгаа. Чингис девелопментийн хувьд бол хугацаа өгсөн. Хугацаандаа эргэн танилцуулах энэ шатандаа явж байгаа. Энэ чиглэлээр ойрын хугацаанд томоохон бүтээн байгуулалтын ажил хийхээр маш эрчимтэй ажиллаж байгаа.

Чөлөөт бүсийн асуудлаар манай Батболд дарга хариулна.

М.Энхболд: 82 дугаар микрофон.

Ч.Батболд: Элдэв-Очир гишүүний асуултад хариулъя. Бид энэ чөлөөт бүсүүдийг маш их анхаарч ажиллаж байгаа. Чөлөөт бүсийн асуудал манай яамны эрхлэх асуудлын хүрээнд байхгүй учраас бид Гадаад харилцааны яам, Шадар сайдын ажлын алба, энэ чөлөөт бүсүүдийн захиргаануудтай хамтарч ажиллаж байна. Жишээ нь, Засгийн газрын энэ  2016-20 оны мөрийн хөтөлбөрт дамжин өнгөрөх тээврийг тодорхой хэсгийг Алтанбулагийн чөлөөт бүсээр дамжуулна гээд жишээ нь тодорхойлчихсон явж байгаа. Тэгэхээр энэ чөлөөт бүсүүд ашиглалтад орохоор бид нар энэ тээвэрлэлтийг энэ чөлөөт бүсүүдээр дамжуулж явахаар бид төлөвлөж байгаа. Үүний зэрэгцээ 2015 онд олон улсын хуурай боомтын хэлэлцээрт Монгол Улс нэгдэн орсон. Хуурай боомтын хэлэлцээрийн дагуу Замын-Үүд, Сайншанд, Улаанбаатар, Алтанбулагт ийм хуурай боомт буюу ийм тээвэр логистикийн төвүүд баригдахаар байгаа. Энэ баригдаад ирэхээр бид энэ дамжин өнгөрөх тээврийг эдгээрээр дамжуулж явна гэсэн ийм төлөвлөгөөтэй ажиллаж байгаа.

Баруун талын босоо зам буюу IH4 дагуу Цагааннуурын чөлөөт бүсийг бид хамтарч ашиглая, үүнийг хурдан хөгжүүлье, дамжин өнгөрөх тээврийг тодорхой энэ хэсгээр оруулж явуулъя гэдэг дээр ажиллаж байгаа. Хэдийгээр энэ хэлэлцээрийн дагуу Хятадын машин Монголын нутаг дээгүүр шууд гараад Оросын нутаг дээгүүр яваад өнгөрөх боломжтой боловч бид бас энэ дунд нь энэ логистикийн төвүүдээрээ дамжуулаад Оросын нутаг дээрх тээврээ оросын тээвэрлэгч нар, Монголын нутаг дээрх тээврээ Монголчууд нь, Хятадын нутаг дээрээ хятадууд  нь хийгээд явах бас ийм зохицуулалтуудыг бүрдүүлж ажиллаж байгаа юм. Тийм учраас энэ чөлөөт бүсүүд зайлшгүй бидэнд шаардлагатай, энэ талаар холбогдох байгууллагуудтай хамтарч ажиллаж байна.

М.Энхболд: Л.Энх-Амгалан гишүүн асуулт асууж, үг хэлнэ.

Л.Энх-Амгалан: Энэ хэлэлцээрийг соёрхон батлахыг дэмжиж байгаа. Чухал хэлэлцээр, харин бас ингээд тодорхой үр дүнд хүрч байгаа юм байна. Өмнө үг хэлсэн гишүүд, асуусан асуултад манай энэ хэлэлцээрийг оруулж ирж байгаа Засгийн газрынхан их тодорхой хариу өгмөөр байна. Эдийн засгийн өгөөж асуулаа, ажлын байр асуулаа, худалдааны эргэлт хэдэн хувиар нэмэгдэхийг асуулаа ерөөсөө тодорхой тоо байхгүй, 200 жолооч л ажилтай байх юм шиг юм ярьдаг, ийм асуудлыг өнгөцхөн, богинохон хүрээнд хардгийг болимоор байх юм. Бид нар нэг жаахан том дүр зургаа хармаар байна шүү дээ. Монгол Улсад үнэхээр ямар том өгөөж өгөх гээд байгаа юм. Монгол Улс транзит улс болно гэж олон жил ярьсан. Тооцоо, судалгаанууд уг нь байгаа шүү дээ. Тэгээд үүнийг хавсаргаад гишүүдэд зөв ойлголт өгөхийн хооронд еэвэнгийн нэг талыг асуугаад, нэг нь асуугаад нөгөө дэх нь хариулж байгаа ийм л үлгэр болоод байна. Транзит Монгол, ОХУ, Хятадтай хэлэлцээр хийж байгаа нэг бүсийн асуудлуудын  бас нэг хэсэг ойлгоод байгаа шүү дээ, энэ их чухал асуудал, нэгд ийм асуудал.

Хоёрдугаарт нь, одоо ингээд энэ хэлэлцээрийг хийгээд, хэлэлцээр ажил хэрэг болоод явахаар ажил эхлэхээр одоогийн байгаа энэ зам Замын-Үүдээс, Сэлэнгэ хоорондох энэ замын ачаалал хэдэн хувиар нэмэгдэх та нарын урьдчилсан тооцоо байна вэ? Манай замууд энэ ачааллыг дийлэх үү? Нэгд.

Хоёрдугаарт нь, тарифын хөнгөлөлтийн хэлэлцээрүүд хир түвшинд хийгдсэн юм бэ? Хятадын  газар нутаг дээр тарифын хөнгөлөлт хэдэн хувь авах юм бэ? ОХУ дээр тарифын хөнгөлөлт хэдэн хувь авах юм бэ? Ер нь манайхаас гарч байгаа энэ тээврийн болон тээврийн хэрэгслээр ачигдаж байгаа бараа бүтээгдэхүүнүүд өрсөлдөх, энэ хоёр улсын хилээр тодорхой боомтууд хүрэхэд тийм өрсөлдөх чадвартай байх уу гэх мэтчилэнгээр энэ гэрээг чинь амин сүнс орох гол гол асуудлуудыг бидэнд хэлж өгөөч. Бид нар тодорхой ойлголттой болмоор байна шүү дээ.

Эцэст нь хамгийн гол асуудал бол манайхан гэрээ хэлэлцээр хийдэг. Гэрээ хэлэлцээрийнхээ хэлсэн амандаа хүрдэггүй. Монголчууд бол дандаа худалч гэдэг ийм нэр ОХУ ч авчихсан, Хятадын талдаа ч авчихсан байгаа, дандаа худлаа ярьдаг. Их л том гэрээ хэлэлцээр хийгээд л байдаг, яг хэрэгжээд ирэхээр дандаа худлаа ярьдаг, хэлсэн амандаа хүрдэггүй. Энэ юунаас болдог вэ гэхээр манай төрийн байгууллагуудын хоорондын ажлын уялдаа, одоо ингээд Зам тээврийн яам гэрээ хийчихлээ, тэгэнгүүт мэргэжлийн хяналт, хилийн цэрэг, одоо ингээд Замын цагдаа чинь ороод ирнэ. Ингээд нэг баахан тээврүүд олон улсын хэлэлцээрт нэгдээд ингээд тээврүүд ороод ирэхээр бүх юмнууд өөр, өөрсдийн дураар баахан өндөр шаардлага тавьдаг. Манай энэ төрийн байгууллагуудын хүнд суртлын босгыг давна гэдэг чинь хэцүү шүү дээ, дотоодын компаниуд байтугай, гадаадын компаниуд давж чаддаггүй, ингээд худалчаараа дуудуулдаг шүү дээ, олон гэрээ хэлцлүүд ингээд амьдрал дээр хэрэгждэггүй, харамсалтайгаар цаас болоод олон дарга нарын ширээнд тоостойгоо дарагдаад олон жил болсон. Энэ мэтчилэнгээр энэ гэрээ соёрхолууд үнэхээр ингээд амьдралд хэрэгжих ийм бодитой тооцоо боломжууд нь байгаа юм уу? Тэр төрийн байгууллагуудын ажлын уялдааг та нар шалгасан уу? Энэ дээр тодорхой хариултуудыг өгөөч.

М.Энхболд: Зочин танилцуулъя. Улсын Их Хурлын гишүүн Оюундарийн урилгаар Сэлэнгэ аймгийн Сүхбаатар сумын иргэдийн төлөөлөл Улсын Их Хурлын үйл ажиллагаа, Төрийн ордонтой танилцаж байгаа юм байна. Та бүхэнд ажлын амжилт, сайн сайхныг хүсэн ерөөе /Алга ташив/.

Энх-Амгалан даргын асуултад  хариулъя 82 дугаар микрофон, Батболд дарга хариулъя.

С.Батболд: Энх-Амгалан гишүүний асуултад хариулъя. Энэ дээр эдийн засгийн үр өгөөж гадаад худалдаанд хэрхэн нөлөөлөх талаар судалгаа байгаа. Бид нар түүнийг дутуу ирүүлсэн бол уучлал хүсье. Хамгийн нэгдүгээрт энэ дээр нэг тоо хэлэхэд Орос, Хятад хоёрын хооронд явж байгаа худалдааны эргэлт жишээ нь энэ 2020 он гэхэд  200 тэрбум орчим долларт хүрэх юм. Үүний 10-15 орчим хувийг нь энэ IH3, IH4 гэсэн энэ коридороор дамжуулах бид нар боломжтой юм. Энэ бүгдээс харахад Монгол Улсын гадаад худалдаа  20 орчим хувиар нэмэгдэх юм гэсэн ийм судалгаа тооцоонууд байгаа. Түрүүний жолоочийн хувьд би 200 жолооч тогтмол ийм ажлын байртай болох асуудал яригдаж байгаа. Бусад тээвэр, зууч энэ түрүүний асуусан чөлөөт бүс, логистикийн төвүүд ашиглалтад ороод ирэхээр бид нар энд 3-4 мянга орчим ажлын байр цаашаа нэмэгдэх юм байна гэж үзэж байгаа. Энэ тээвэрлэлт бол Оросын дотоодын процедур энэ хэлэлцээрээ соёрхон баталчихсан, Хятадынх одоо энэ  4-5 сард дуусаж байгаа. Ингээд бид нар энэ тээвэрлэлтийн үйл ажиллагааг энэ оны З дугаар улиралд 8-9 сард тээвэрлэлтийг эхлүүлэхээр бэлдэж байгаа. Энэ хүрээнд одоо жишээ нь Замын-Үүд, Алтанбулаг чиглэлийн замын ачаалал  30 орчим хувиар нэмэгдэнэ гэж бид тооцсон байгаа. Үүний дагуу замынхан маань энэ Улаанбаатараас эхний ээлжинд Дархан чиглэлийн замыг өргөтгөх ажил, баруун бүсийн босоо замын шинэчлэлийн ажил дуусах талаар явж байгаа. Энэ хэлэлцээр дээр бид нар дамжин өнгөрөх тээвэр дээр зөвхөн тухайн орны нутаг дэвсгэрээр явахад авто замын хураамж төлөхөөр байж байгаа, яг тээвэрлэлттэй холбоотой. Өөр ямар нэгэн төлбөр хураамж байхгүй. Тэр гаалийн худалдааны тариф өөр хэлэлцээрээр зохицуулагдаж байгаа боловч бид бас энэ талд зохих судалгаануудыг үргэлжлүүлээд ажиллаад явж байна.

Энэ коридоруудаа бид нар цаашаа өргөжүүлэхээр Шанхайн хамтын ажиллагааны байгууллагуудын 6 чиглэл байж байна. Энэ 6 коридортой холбох, мөн Европын холбоо гарахаар жишээ нь 7 оронтой Европ уруу Засгийн газар хоорондын хэлэлцээр байгуулахаар, энэ замаа өргөтгөхөөр ажиллаад, эхний  3-4 улстай нь хэлэлцээр зурагдахад бэлэн болоод байж байгаа.

М.Энхболд: Энх-Амгалан дарга 1 минут. Асууж байгаа хүн чинь бараг хариултаа хэлээд л асуугаад байгаа шүү дээ.

Л.Энх-Амгалан: Би хамгийн гол юманд л хариулт авах гээд байна. Би төрийн байгууллагуудын ажлын уялдаанаас болоод ингээд хийсэн гэрээ хэлцлүүд чинь ерөөсөө ажил хэрэг болдоггүй. Одоо ингээд транзит тээврийн хэлэлцээр хийхээр 8 сараас эхэлнэ гэж байна шүү дээ. Тэгэхээр энд мэргэжлийн хяналт чинь бэлэн үү? Хилийн цэрэг чинь бэлэн үү? Нөгөө авто замын цагдаа чинь бэлэн үү? Энэ бүх юмны чинь хүнд суртал чинь үнэхээр хүнд шүү дээ. Тэгээд бид нар худалч  нэр авдаг, үүнийгээ л хэлээтэх л даа та нар, яг ийм ийм процедур дамжих юм билээ, энэ дээр бид нар нэг цонхны үйлчилгээ хийхэд бэлэн байгаа гээд.

М.Энхболд: Тодорхой хариулт өг л дөө. Одоо 200 жолооч ажилтай болно гээд байх юм, нүүрс тээвэрлэлтэд ямар юм нэмэгдэх юм, тэр нь эдийн засагт ямар үр өгөөж өгөх юм бэ? Татварт ямар орлого орох юм бэ гээд асууж байгаа хүн чинь тэр тоогүй л болохоос яг ийм юм хэлээтэхээч гээд өөрөө асуугаад байхад та нар түүнийг нь  Засгийн газар төлөөлж хариулж байж, тодорхой хариулчихгүй, тойруулаад байх юм. Цагдааг, мэргэжлийн хяналт, хэдэн байцаагч нэмэгдэх юм бэ? Бэлэн үү гэж асууж байна.

Цогтгэрэл сайд, 81 дүгээр микрофон. 

Б.Цогтгэрэл: Энх-Амгалан гишүүний асуултад хариулъя. Нэгдүгээрт, энэ хэлэлцээр маань ТИР конвенцийн хүрээнд явж байгаа. ТИР конвенцийг маш товч бөгөөд тодорхой тайлбарлахад ачаа үүсэж байгаа цэгээс ачаа хүрч байгаа цэг хоёрын дунд ямар ч шалгалт, шүүлэг, янз бүрийн манайхны хэлж заншсан хүнд суртлууд байхгүй ээ. Одоо байгаа хэлэлцээр маань ийм зарчмаар явах юмаа. Энэ хэлэлцээрийг хэрэгжүүлэхийн тулд Засгийн газарт ажлын хэсэг гарчихсан ажиллаж байгаа. Мэргэжлийн хяналт, хил, гааль, цагдаа, хууль хүчний байгууллагууд, тээвэр зохион байгуулах газрууд гээд хувийн хэвшлүүд, тэдгээрийн холбоодуудын хамт . . ./хугацаа дуусав/.

М.Энхболд: Гишүүд асуулт асууж, хариулт авч дууслаа. Гишүүд танхимдаа орж ирье, санал хураалт явуулъя.

Байнгын хорооны саналаар Монгол  Улсын Засгийн газар, Бүгд Найрамдах Хятад Ард Улсын Засгийн газар, Оросын Холбооны Улсын Засгийн газар хооронд байгуулсан Авто замын сүлжээгээр олон улсын авто замын тээвэрлэлт гүйцэтгэх тухай хэлэлцээр соёрхон батлах тухай хуулийн төслийг баталъя гэсэн саналын томьёоллоор санал хураалт явуулъя. Санал хураалт. 

48 гишүүн оролцож, 66.7 хувийн саналаар санал дэмжигдлээ.

Эцсийн найруулга сонсгоё. 

Хэлэлцээр соёрхон батлах тухай.

1 дүгээр зүйл. Монгол  Улсын Засгийн газар, Бүгд Найрамдах Хятад Ард Улсын Засгийн газар, Оросын Холбооны Улсын Засгийн газар хооронд 2016 оны 12 дугаар сарын 8-ны өдөр  байгуулсан Азийн авто замын сүлжээгээр олон улсын авто тээвэрлэлт гүйцэтгэх тухай хэлэлцээрийг Монгол Улсын Засгийн газрын өргөн мэдүүлснээр соёрхон баталсугай.

Эцсийн найруулга дээр саналтай гишүүн байна уу? 

Эцсийн найруулга сонссонд тооцлоо.

Дараагийн асуудал. 
Улсын нисэхийн тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг явуулъя. 
Төслийн талаархи Аюулгүй байдал, гадаад бодлогын байнгын хороо санал, дүгнэлт гаргасан. Санал, дүгнэлтийг Ундраа гишүүн танилцуулна. Ундраа гишүүнийг индэрт урьж байна. 

А.Ундраа: Улсын Их Хурлын дарга, эрхэм гишүүд ээ,

Монгол Улсын Засгийн газраас 2018 оны 02 дугаар сарын 09-ний өдөр өргөн мэдүүлсэн Улсын нисэхийн тухай хуульд нэмэлт, өөрчлөлт оруулах тухай хуулийн төслийн үзэл баримтлалыг хэлэлцэх эсэх асуудлыг Улсын Их Хурал 2018 оны 04 дүгээр сарын 06-ны өдрийн нэгдсэн хуралдаанаараа хэлэлцэж, анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлсэн билээ.

Аюулгүй байдал, гадаад бодлогын байнгын хороо 2018 оны 04 дүгээр сарын 10-ны өдрийн хуралдаанаараа хуулийн төслийг хэлэлцэх үед Улсын Их Хурлын гишүүн Н.Оюундарь, О.Содбилэг, А.Ундраа нар хуулийн төсөлд тусгагдсан Агаарын цэргийн командлалыг хэрэгжүүлэх нислэгийн хөдөлгөөний зохицуулалтын асуудал болон Батлан хамгаалах асуудал эрхэлсэн Засгийн газрын гишүүний бүрэн эрхэд тусгасан улсын нисэхийн нислэг-техникийн осол, зөрчлийг шалгах ерөнхий шинжээчийг томилох, дүрмийг батлах талаархи заалтыг тодорхой болгох, хуулийн төслийн зарим заалтад тусгагдсан хуулийн нэр томьёог Гамшгаас хамгаалах хууль болон Иргэний нисэхийн тухай хуультай нийцүүлэн өөрчлөх, шалгалт, туршилтын нислэгийн ялгааг тодорхой болгох, хууль батлагдсаны дараа ердийн журмаар мөрдөх зэрэг саналуудыг гаргаж, гаргасан зарчмын зөрүүтэй саналаар санал хураалгахад Байнгын хорооны хуралдаанд оролцсон гишүүдийн олонхи дэмжсэн болно.

Улсын нисэхийн тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг явуулсан талаархи Байнгын хорооны санал, дүгнэлт болон зарчмын зөрүүтэй саналын томьёоллыг Та бүхэнд тараасан.
 
Улсын Их Хурлын эрхэм гишүүд ээ, 

Улсын нисэхийн тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг явуулсан талаархи Аюулгүй байдал, гадаад бодлогын байнгын хорооны санал, дүгнэлт болон зарчмын зөрүүтэй саналыг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа. 

М.Энхболд: Ундраа гишүүнд баярлалаа. Ажлын хэсгийг танилцуулъя. Батлан хамгаалахын сайд Н.Энхболд, мөн яамны дэд сайд Т.Дуламдорж, Стратегийн бодлого төлөвлөлтийн газрын Хуулийн хэлтсийн дарга Г.Энхболд, Зэвсэгт хүчний Агаарын цэргийн командлалын штабын дарга Б.Батбаяр, мөн штабын Улсын нисэхийн хэлтсийн дарга Г.Бат-Орших нарын ажлын хэсэг чуулганы нэгдсэн хуралдааны танхимд хүрэлцэн ирсэн байна.

Байнгын хорооны санал, дүгнэлттэй холбогдуулаад асуулт байна уу? Гишүүдэд. Алга байна. Үг хэлэх гишүүн байна уу? Алга байна.

Зарчмын зөрүүтэй саналын томьёоллоор санал хураана. 

Аюулгүй байдал, гадаад бодлогын байнгын хорооны дэмжсэн санал:

1.Төслийн 1 дүгээр зүйлийн 1 дэх хэсэг буюу 5 дугаар зүйлийн 5.1.4 дэх заалтын “шалгах ерөнхий шинжээчийг томилох, дүрмийг батлах;” гэснийг “шинжлэн шалгах ерөнхий шинжээчийг томилох, улсын нисэхийн нислэг-техникийн шинжлэн шалгах комиссын дүрмийг батлах;” гэж өөрчлөх. 

Санал гаргасан: Улсын Их Хурлын гишүүн О.Содбилэг. Санал хураалт.

49 гишүүн оролцож, 53.1  хувийн саналаар санал дэмжигдлээ.

2.Төслийн 1 дүгээр зүйлийн 2 дахь хэсэг буюу 11 дүгээр зүйлийн 11.3 дахь хэсгийн “10.1.1 дэх заалтаас бусад” гэснийг “10.1.5, 10.1.6-д заасан” гэж өөрчлөх.
Санал гаргасан: Улсын Их Хурлын гишүүн О.Содбилэг. Санал хураалт.

49 гишүүн оролцож, 63.3  хувийн саналаар санал дэмжигдлээ.

3.Төслийн 2 дугаар зүйлийн 1 дэх хэсэг буюу 7 дугаар зүйлийн 7.1.2 дахь заалтын “улсын” гэснийг “байлдааны агаарын хөлгөөс бусад улсын” гэж өөрчлөх.
Санал гаргасан: Улсын Их Хурлын гишүүн О.Содбилэг. Санал хураалт.

49 гишүүн оролцож, 61.2  хувийн саналаар санал дэмжигдлээ.

4.Төслийн 2 дугаар зүйлийн 2 дахь хэсэг буюу 10 дугаар зүйлийн 10.1.4 дэх заалт, 10.5 дахь хэсгийн “төлбөрт” гэснийг “арилжааны” гэж тус тус өөрчлөх. 
Санал гаргасан: Улсын Их Хурлын гишүүн А.Ундраа. Санал хураалт.

49 гишүүн оролцож, 75.5 хувийн саналаар санал дэмжигдлээ.

5.Төслийн 2 дугаар зүйлийн 2 дахь хэсэг буюу 10 дугаар зүйлийн 10.7 дахь хэсгийн “засвар, үйлчилгээний дараах шалгалтын” гэснийг “засвар, техникийн үйлчилгээ, шинээр тоног төхөөрөмж суурилуулсны дараа хийх” гэж өөрчлөх.
Санал гаргасан: Улсын Их Хурлын гишүүн А.Ундраа. Санал хураалт.

49 гишүүн оролцож, 73.5 хувийн саналаар санал дэмжигдлээ.

6.Төслийн 2 дугаар зүйлийн 4 дэх хэсэг буюу 18 дугаар зүйлийн 18.1 дэх хэсгийн “шалгах” гэсний өмнө “шинжлэн” гэж нэмэх.
Санал гаргасан: Улсын Их Хурлын гишүүн Н.Оюундарь. Санал хураалт.

49 гишүүн оролцож, 69.4 хувийн саналаар санал дэмжигдлээ.

7.Төслийн 2 дугаар зүйлийн 2 дахь хэсэг буюу 10 дугаар зүйлийн 10.4 дэх хэсгийн “байгалийн гамшиг, хүн, мал, амьтны гоц халдварт болон ургамлын өвчинтэй” гэснийг “гамшиг, аюулт үзэгдэлтэй” гэж өөрчлөх. 
Санал гаргасан: Улсын Их Хурлын гишүүн А.Ундраа. Санал хураалт.

49 гишүүн оролцож, 61.2 хувийн саналаар санал дэмжигдлээ.

8.Төслийн 4 дүгээр зүйлийг бүхэлд нь хасах.
Санал гаргасан: Улсын Их Хурлын гишүүн Н.Оюундарь. Санал хураалт.

49 гишүүн оролцож, 65.3 хувийн саналаар санал дэмжигдлээ.

Зарчмын зөрүүтэй саналын томьёоллуудаар санал хурааж дууслаа.

Улсын нисэхийн тухай хуульд нэмэлт, өөрчлөлт оруулах тухай хуулийн төслийг эцсийн хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлж байна.

Үүгээр өнөөдрийн чуулганы нэгдсэн хуралдаанаар хэлэлцэх асуудлыг хэлэлцэж дууслаа.

Чуулган өндөрлөж байна.

Дууны бичлэгээс хуулбарласан:

ПРОТОКОЛЫН АЛБАНЫ

ШИНЖЭЭЧ 

